
Боц1оло ц1ек1ирдулло

(уруси халгъгъилл1и муха)

Бахуннир бик1водду ц1ек1ирдуллогусси ц1ц1ия. Булиння бик1водду ц1ц1ия решл1и лъуна к1вордоло икунну, содо лълъенно ц1ц1аду. Гьегеб буломригьи, ц1ек1ирдади дашдя рик1водду эннил1игу гьакъуло, себгулолдди рейлоло югъгъинносся йок1водду.

Ц1ц1ийуди жибгу бигъгъобригьи, т1ик1ешо гьинц1ц1улодду, кеч1и къордя рик1водду:

-  Ц1ек1ирдул, бошул!

Рек1улолло архон, гьинц1ц1уло архон!

Биссил1и баба йигъгъо – щивло ригъгъо

Руч1ч1индду рулинно щив ишудолакку

Чук1ул1игъгъорра онщил1и ил1у! – гъодду.

Ц1ек1ирдади, архон гьинц1ц1улодду, гьинни ел1елддя йик1водду ила. Гьегелдди гьегейил иквоння йок1водду, ц1ц1адолля йок1водду, онщилоло булиння бик1водду рещл1игу. Ц1ек1ирдади рек1улахъи бещадохъи дащдя рик1водду гьинц1ц1уло.

Боц1убо онщигу анлъидду ц1ек1ироди ц1ек1ирдахъи гьит1омадосси дан. Сер зубу ц1ц1ия рещл1и буломригьи, боц1о бигъгъодду гьакъухво л1ердилореху, риши рет1онола кеч1и къордду:

- Биссил, бошул!

Биссил, ц1ек1ирдул!

Рек1улолло архон, гьинц1ц1уло архон

Биссил1и баба йигъгъо - щивло ригъгъо.

Боц1идду лъолибол лълъенди! – гъодду.

Ц1ек1ирдади жъаваб иччидду:

- Анлъирадо, анлъирадо – бабал1и ссу гьенер рет1он! Ищий бабади къордо релора лъоч1ч1удола, гьит1инноло бат1адохъи. - гъодду.

Боц1ул1и идя дан бул1идду. Ихумщур гьакъуладило булондду, гьегелдди гьит1ондду энл1и лъоч1ч1у релора лъиду, энл1и къванкъва къач1анногъодду. Ихумщди гьегелл1и къванкъва къач1аннидду. Боц1о гьинжъелло ц1ек1ирдал1и гьакъухволо бигъгъодду, ангуч1у мигъулла бекъащидду. Бигъгъодду ишба ц1ц1ия, т1ик1ешо гьинц1ц1улодду, гьит1ондду:

- Ц1ек1ирдул, бошул!

Рек1улолло архон, гьинц1ц1уло архон!

Биссил1и баба йигъгъо – щивло ригъгъо

Руч1ч1индду рулинно щив ишудолакку

Чук1ул1игъгъорра онщил1и ил1у! – гъодду.

Ила гьинни кабдибригьи, ц1ек1ирдади босандду, жийол икунну боц1олъогъо бигъгъодду бик1водду. Ц1ц1июди иквонлъидду, ц1ц1адоллъидду ц1ек1ирдуллореху, кьогъидохъи ц1ек1ирдало аманати игьидду: 

- Гьакъухво эми вугъгъвоболло, риши рет1онолало вот1омор, ден гьит1иннял ибулгу данолло багвассубор, гьинц1ц1у архинноссуб, севгуло гьиннило элддоссуб, - гъодду. 

Ц1ц1ия булом пара, боц1о гьинжъелло бигъгъодду гьакъухволореху, т1ик1ешо гьинц1ц1улодду, релора рет1онола бет1он абжадду: 

- Ц1ек1ирдул, бошул!

Рек1улолло архон, гьинц1ц1уло архон!

Биссил1и баба йигъгъо – щивло ригъгъо

Руч1ч1индду рулинно щив ишудолакку

Чук1ул1игъгъорра онщил1и ил1у! – гъодду.

Ц1ек1ирдади гьинц1ц1у архондду, боц1уди, лъибди гьакъуладилоду, ибулгу ц1ек1ирдул иквондду. Себгу себ ц1ек1ир, пешиллоч1у гьинуло бекъащидду, борч1уннидду.

Бигъгъодду ц1ц1ия: эбигъгъва балиболло, къоркъошоболло себгуло ц1ек1ироди жъаваб иччич1игу. Лудо-к1к1вабдолддусси гьинц1ц1у гьагъгъобригьи, гьакъулади гьинни гьеллидду – гьеделълъу себгуло ц1ек1ир бисонч1игу. Пешиллолади гьинни бикъибригьи, гьегелълъу бисондду себ ц1ек1ир. Энногу ригъгъоб къинт1илъир ц1иннибригьи, скамейкула гьогъгъуло бик1водду, рок1воло къинт1илъидду,  ц1ц1ия бек1уло абжадду:

- Огь, биссил дийил бошул, ц1ек1ирдул! Эбидуди биссиди рек1улолло архон, гьинц1ц1уло архон, эбидуди ссимкъу боц1уй гъгъощду йогъи? – гъодду.

Анлъидду гьегеб боц1убо, кабди гьегелл1и гьакъуладилодду, ц1ц1июхъи гьит1ондду:

- Эбдул мен диб бунагьи бихидо, мац1ц1охъан?  Иквонссу ден дуйил бошул. Гьит1я дуй рок1во къинт1и игьир, л1ел ил1ил решл1и гьонхъи ссорду, - гъодду.

Йолонду гьегейил рещл1и, рещл1и бик1водду дунгил, дунгила риквокво рик1водду ц1а. Ц1ц1июди гьит1ондду боц1ухъи:

- Жъе, боц1о, гьал гьагъгъиду дунгилул1и гьундобисибло эбигваллълъибо лъибду билддоболо, - гъодду.

Айжадду гьегейил лъиблъийо. Ц1ц1ия  гьедебисибло лъибдду, боц1о лъибдирссиригьи, ц1атидосси дунгилади буккудду. Ц1ади гьегелл1и гъвагъвачи кьагьуннолдду, гьегелълъукку рейло лъибдду  йогъгъодду йит1олгу ц1ек1ирдул, онщило гьегейил лъибк1ешоду илухво л1ерди йогъгъодду.

Айжадду илало бошулло сседу йок1ворохъиягу сору яхуннир.

ГУРГЬЕЛ ССУБ ИМА
(гъгъваннаб халгъгъилл1и муха) 

Бик1водду себ иннаболо дунялла бахуннир себ хъизан, гьегелув вук1водду ч1егу мич1и моч1ило - вошоло, йошило. Беркъагу гьегелуй илало йич1одду, имуди сейло гьорч1ч1и йичондду. Гьинжъер бесдал илуди кунт1а къинт1и игьир вук1водду, жъегъо ил1ийгу сседукку гьалт1унну йошило етадду, вошогъиб гьервади вугъгъволлудду. Има рази лъидду, гьегещди вошуй кводурий ч1егу каракило рик1волддуреху, вошо лелоллади, гьек1вагу вохъидоссялади, решл1и вугъгъволдду. Мич1и вошо сирдду решл1и вок1уло вук1водду. Дунял бот1и лъир абжарбигьи, гьегев моч1и чонилич1укку сирдду, релъо рухиду решуло рохондду. Гьудва-гьова гьарч1омригьи, гьегещубо лелолла чирахъул1и кванорлъир гьагъгъодду. Вошо вол1идду, вол1идду гьегелхо л1ерди вулондду. Л1ерди вохъобригьи, гьегещубо гьагъгъодду беч1ухва хъала. Гьинц1ц1у т1ик1ешолла, рейло юххидду сей йоши. Эбигъил – экьигъилгъодду рац1ц1и - раххимригьи, гьов моч1ищди бул1иб босандду. 

Гьербигьи гьегелди гьегев эннихогу гьинни вучондду энл1олгу йоццибахо. Гьегеб хъалалч1у гьину яхуннир йик1водду гьокьугу йоцци. Гьоч1о еч1ухва йоццуди гьит1ондду энил1и воцци ссугъвореху, мен энний воццилъо вук1вобгъодду. Вошо рази лъидду. Гьегелдду вахуннир вок1водду гьегевул эбигъгъваболо ригьи.

Онщигу гьоч1о еч1ухва йоццило гьегев вошоло ссорди-ххарду решл1и волондду. Гьегелди воццубо гьагъгъолду ибулгу хурдулло, байдамилло, ригьолгу хорол1ол редалло, зинал1ол редалло, к1отил1ол редалло, гьегеб ибгу маишати эннил1игъо, энил1игвасси гьинжъер дублогъодду гьит1ондду. Гьудвагъгъон вохъорбигьи, гьегелубо бисондду себ ккубл1и торба. Гьегелдди гьит1ондду гьегеб гьирц1олъогъодду. Гьегещубо билддич1игу. Волондду ч1елгулло ишва. Йоццуди гьегещуй рещидду кинл1и кваннолореху, гьила  рикьонльидду. Гьегер кванно рикьимригьи, вошо воч1ухвало вугъгъудду, гъгъувватило бижундду. Воре  гьинжъергъореху мен гьорор эби игьиболло гьилаккуло рухидоссубгъодду ц1иннолдду йоццуди, гьор золо гьунар беч1ухва свителгъореху. Гьилосси зубуло волондду воццило йоццило ссорди-ххарду. Вохъодду гьегевул гьедебгу торбаллохо л1ерди. Йоццуди гьит1ондду гьегеб гьирц1олъогъодду. Воццуди торба бигьагу гьирц1олдду. Гьинжъер йоцци ергьандду гьегев воццуч1у гьедер свителуди гьунар бижонлъирохъило гьегев воч1ухва вугъгъурохъило.

Вулондду гьегев воцци серло зубу гьегебаллагу гьонхъи-ссорду живгу севгу, гьегещч1у кводу рик1водду ххелчамуло. Ссордду гьегев, ссордду, гьегещуро сер лъоч1ч1у анлъидду энлълъий кумеки игьогъоддусси. Гьарч1ондду гьегев вохъиссордду, гьегещубо гьагъгъодду себ дунгил, л1ерди вулонддуреху, дунгила гьагъгъодду себ беч1ухва берча. Жиб рейло бухвогъодду гьегелдди ходидду. Экьилгъо энщди мин бухидядду рац1ц1индду вошуди, мин жив вохъидяла ссужагъо. Берчуди гьит1ондду, мен энхо ххелчаму иччогъо, жиб гьегелла гьила жеббунирбигьи, гьегер рущогъо гьило. Вошуди ххелчаму дунгилади рел1елтадду, гьегеб берча гьила жебуннирбигьи, гьило рущидду. Дунгилакку рейло бущибригьи, гьегеб берчул1и сей багъу йоши лъидду. Гьегевул ч1елгулло сонсово багъволло ч1одду, сонсово гьилудду. Эншди мен йичинягъодду гьит1онду, йошило рази лъидду. Гьегевул ч1елгулло волондду гьундой гьокьугуло йоццухво ишвалореху гьит1онду, эншди гьегей моч1и йичомадогъодду. Гьоч1о еч1ухва йоццуди гьит1ондду гьегев эннил1и севгу иб гьоч1о гьилудя воццигъореху, мен гьегещди гьит1онохъия йик1удоссялъибор, гьегещуй йигъгъидоссубгъводду, гьегещуй чончи йик1удялъибор йичиннягъодду. Жий гьегещуйо ч1орохъиягъо йик1удядду рошо иччидду гьегей багъу йошуди. Гьегещуй гьегей йичондду. Багъвол вахуннир вок1водду гьегевул ч1елгулло.

Себ таман ригьи бул1ибригьи гьегей гьорч1ч1уво севло бурт1а ханщув вошо гьилудду. Гьегеллълъий гьажъати бик1водду эби игьиддуло энл1игу кунт1улаккуло рухидду гьедер гьунар беч1ухва кинл1и свител энлълъивогу гьилуддусси ханщув вошула рикьонну. Гьегелдди гьит1ондду гьегер свител арчиду рухвогъодду. Рухидагъидду вук1водду кунт1ареху, зулмуло игьидду рухволдду. Рухибригьи гьегелдди гьегер рикьонлъидду гьедев энлълъивогу гьилуддусси ханщув вошула. Гьинжъер гьедев кунт1а гьедебаллагусси мич1ило гьунарукъило лъидду, ханщув вошуч1у гьедер свителуди гьунар бижонлъидду. Гьедей гьорч1ч1ило, вота кунт1алодду, энл1игу гьилуддуссищхъо йилондду.

Къинт1илъидду гьинжъер гьегев вошо, вулондду йоццибахолореху, эншилагу бул1иб дан босандду. Йоцци гьегешило инзиладо йил1идду, гьилакку свител эбидудигъо рухидду.

 Гьинжъер вошубо ц1иннидду энщургу свител рулом миса,  вулондду гьедев ханщув вошо хъалиду. Гьегещуйо бади юккудду сей гьунар беч1ухва йошк1ва. Инуди – эбидигъодду рац1ц1имригьи, гьегещди эншилагу бул1иб босандду. Гьегей йошк1валл1и вошуло рок1во узадидду, гьегелдди гьит1ондду эндди дуй кумеки идягъодду. 

Гьедев ханщув вошуч1у бекьу бик1водду тай идя себ ича. Гьегей йошк1валдди вошо тайиллоло ссордолддуреху, ханщув вошухво бекьи вохъолдду. Жийгуло гьагъгъидоссяла екъащидду. 

Охходдоро бекьи йогъгъодду гъарабащол, гьегелибо гьагъгъодду зологу багъу, мисидилл1и лъинногусси тай. Гьегейил ергьандду миярек1валхо анлъоллу йолондду ил1иб к1отуди мисидилл1и тайгъо игьиддудду. Гьербигьи гьеделдди гьит1ондду гьебеб тай ссугъво, гьегев энл1и лесседусси кунт1агъореху, ххеххи гьегеб к1к1вабдогъодду. К1к1вабду сседу, гьундой екъащиддусси йошк1валдди гьегеб тайолакку лъинл1и миц1ц1уло таннолддуреху, гьегеб ханщув вошуб милкилч1у к1амурукьи онщил1и бик1волдду. Онщило гьедев сседукку гьалт1уннялуди тайло к1к1вабдду. 

Гьедеб к1амуруч1у сседу тайол1и лъиннакку багъу реххула реша рижундду. Гьегер реша гьагъгъодду гьедейилгу гъарабащаро. Йогъгъодду гьегейил ханщув вошуй гьорч1ч1ухволореху гьит1ондду, ил1ич1у к1амурукьи            багъу решагъо рижунддудду. Гьегелдди гьит1ондду гьегер реша ссугъво, гьегев энл1и лесседу вук1воб кунт1агъореху, ххеххи гьегер реша рукъидду ц1атогъодду. Сседукку гьалт1уннял реша рукъиду волондду, гьегелуди анжидобахъи реша кварквашоддулореху, ц1атор рик1водду. Гьегелдди йигъгъодду гьундойгу гьунар беч1ухва йошк1ва, бихидду гьегелдди себ ангалореху, лелоллади релъол1и шаммидду.  Релъол1и бехъобригьи, гьедеб анга багъу бадушулоло ссордду, лълъенна гьила кволлир бик1водду. 

Гьинжъер ергьандду ханщув вошуй гьорч1ч1и жий гьедев сседу вук1воб кунт1уч1укку йорч1уннилъогъодду. 

Сер зубу ханщув вошо вулондду релъохо авчиду, гьилакку бухиб ролал лълъенч1у рагьалла бетадду. Гьедебгу бадушило бик1водду гьегелълъу кволлир. Сседу бадуши кволли, вохуду ханщув вошо кволлидду, гьегевул ч1елгулло гьудвагъгъонол вохъодду. Гьинжъер энч1угу вохуду гьегев вохъидосся ц1иннибригьи, бадуши кволлидду бехудбадигу лълъенл1и рагьалло бигъгъодду. Ханщув вошуб ролалхо л1ерди бехъобригьи, бадушиллоди гьедер свител ххеххи гьила рикьиндду. Гьигиргу минутилч1у гьину гьегеб бадушул1и гьедевгу гьунарло беч1ухва, живгуло воч1ухва вошо лъидду.

Гьегелълъукку вулондду гьегев энщургу ила-ималогусси гьонл1и. Милкилхо л1ерди вохъобригьи, к1амурухъикку гьинни гьарч1онна, гьегещуйо гьагъгъодду рич1ина гьогъгъу йик1водду мич1ило еккудду, ягъидду, пагъгъирдохъи йоццило, миъматади биц1иб уст1олуч1у вохудваккуло вок1водду, эннуйгу кепола иквомадо-ц1ц1адир ила-имало. Гьегещуб беккубгуло ссим бигъгъоду имулоло бесдал илулоло. Кабдду гьиннилореху, гьегешди илало имало ч1ч1абдду. Онщило йоццул1и релало риччидду, живолгу ч1елгулло рейло вугъгъвондду. Йоцци сирдду, мен эмигъил, эби идя гьек1вагъил, мен дивул ила-има эбидуди ч1ч1абдигъодду рац1ц1индду. Гьегебаллагужа гьегевул ч1елгулло гьундой решл1иссол гьокьугу йоццухво вохъодду. Гьудва вохъобригьи, гьой йоццухъило, гьедейил йоццицбахъило воццуди ибгу бул1иб дан босандду. Гьербигьи гьедей энщуйгугъиб йоцци воццуйо гаркьи лъибдду, гаркьило вац1идду ч1елгулло воргьанол1и кутакилди вок1уллидду. 

Себ таман ригьи бокьиди буломригьи беч1ухва нусхъворло игьидду вошуди сейло гьорч1ч1ило йичондду. 

Желъаллогъилоло игъоди гьегеб беч1ухва хъизан багъугьалла, сонсоч1уккуло воргьандду, сору рокъидду вахуннирил.

Мисидилл1ол  релобил

(башкириялл1и муха)

Гьунк1алсси замана авлахъилла вахуннир вук1водду ригьугу буц1ц1ирло маишатилогусси бурт1а гьек1ва. Йик1водду гьегещуй зологу багъу йошило. Гьегей байдануло йил1ибригьи, решинола ц1ц1алил ч1ант1удя бок1водду, гъадордул хъуйдиркку богъидя бок1водду, гьегелл1ол гьарк1обил ц1ц1алилич1уло гвангъуннибул бок1вороди. Жъинжъач1уло гьирол гворзобилло бок1воду гегелл1ол. Гъадордал1и чаххиллол1и магъгъануч1уло багъу лъоч1ч1уло рик1водду. Йошуло ц1ц1ерло рик1водду Мэфтук. Имуйо золо гьилудяло, гьегещди жъиргъидяло йик1водду энщуйгу Мэфтук. Гьегелл1и гьилуб мурадило т1обаннолля бик1водду.

- Лълъейгъилреху кунт1уй йилинну дуй гьажъати, дий багъу йоши, - гъодду рац1ц1инду гьегещдди онщигу гьегелхъи.

- Има, ден йилиння дуняллагу гьоч1о бурт1ало, гьоч1о мискинно гьек1ващуй кунт1уй, - гъодду гьит1ондду Мэфтукоди.

Ургъуннуло ургъуннидду, вохор имуди мияр гьанк1ешодду:

- Ссигьир масъала иччи мин дий. Инулехъе диво вусинно гьелддусси олохъан вошо? – гъодду.

- Мен хъалидоссуб, - гъодду жъаваб иччидду йошуди, - жибгу халгъгъилхъи гьак1а къордо, олохъамадул живолгу вак1аруння. 

Вохор имуди гьак1а къордду, энщди энщуйгу багъу йоши Мэфтук кунт1уй иччидягъо дуняллагу гьоч1о бурт1ало, гьоч1о мискинногъо живдду рок1во бигъолъиб  гьек1ващуйдду.

Къвот1ило игьиду, олохъамадай рик1волдду зубуло, инна вак1арунняболо ибулгу олохъамадул бурт1а гьек1ващуб хъалалч1у рейду.

Гьегер зубу гьило рехъодду. Охходдорогу сседукку гьалт1уннялиди, нусалч1у ехъидуло къинниду, гьегей ролалло бололдду къач1аннидду. Сейгъибдди бещир бок1водду гьегелл1ол беч1едирол гьаркьобил, ил1у миххилло рещидду, сейлогъибдди гьадур игьир бик1водду мисидилл1и парччалогусси халати, лъоблъидобдди к1ирдолъир рок1водду ххерол миххилло  ц1ц1ек1алъололло, Мэфтукилл1и гаруло белорол ц1ц1ек1обилло багъвол иду.

Ибулгу сседукку гьалт1уннялиди босамадо бик1водду гьегеб заман рейди вак1аруннирадоссол олохъамадаб.

- Сещди бигъгъодду сору бешонугу варани, - гъодду босамадо йик1водду сейгъиб, - гьегелила ибулелагу бошандду  ххерол къайилил1ол гирдилолло.

- Севлогъибщди вогъгъодду сору ч1агво ярагъилогуссол бешонугу ярагъуллав, - гъодду гьит1ондду ч1елъидобдди.

- Лъоблъидобулуди рогъгъолл1о мисидал1олло, ххерол миххилил1олло яшкибол, - гъодду ет1онил йок1воду сейиллол сседукку гьалт1уннял. – Гьегелуб бурт1алъирол1и багьагу бисинносся.

- Мин гьадур иле, йоши, - гъодду рац1ц1индду вохор имуди, к1оллокьило вуххидду. – Олохъамадул гьилойкьуло вак1аруннидду, мин йигъгъило вогъидду.

- Гьадур и, има, - гъодду жъавабло иччидду, энл1игу багъулъиродило ролаладило  милъигвагу гвангъелагужа, йоши рейло йил1идду олохъамадахо.

Гьегевул ибулгу гьогъгъоллогъгъон къулуннидду багъу Мэфтукойло гьегелл1и имуйло реч1ухвалъир игьидду. Вохор има парччалл1и скамейкула гьогъгъу вук1водду, энщч1угу л1еру йошило йик1волдду, къордду гьит1ондду:

- Дий йоши Мэфтукой гьажъати дуняллагу гьоч1о бурт1ало гьоч1о мискинно гьек1ващуй кунт1уй йилинну. Босон биссибгу гьакъилл1и, - гъодду.

Сседи вугъгъвондду чомулгулло бурт1ол волабул адам. Гьегелуч1у вохудугу сседукку гьалт1уннялуди йочондду йогъгъодду къайди йоц1ибул варанолло, баччуннидду богъгъодду ххерол ххамилил1олло   чингил-чонголал1олло гирдилолло. 

- Ищийо мин гьилудо, багъу йоши, гьажъати мин йичинну, - гъодду гьит1ондду олохъамадади, онщиссило гьегеллълъий къулунниргужа, - воч1о ищил1икку дургу рок1вориво гьилубгъиб.

-  Биссил ибулгуле бурт1ол? – гъодду рац1ц1индду Мэфтукоди.

- Гьу, багъу йоши, ищил - бурт1ол.

- Экьигъилреху биссибо ч1одду биссил дуняллагу гьоч1о мискимолгъодду?

- Ищич1у ссу дуняллагу гьоч1о беч1ухва хъазина – дур релало дур рок1воло, - гъодду жаваб иччидду олохъамадади.

Мэфтук елълъидду:

- Гьунссу, гьеб ссубигъи дий гьажъатиб дан. Ден йигъгъидосся биссил1икку севгулощуй, - гъодду.

Онщило сседи вул1идду чомгуло ц1ц1ерол1и ярагъуллав. Гьегелуч1у бехудугу гъурдду бигъгъодду гьегелуб аскарло.

- Ищил гьевулгъгъва бурт1ол ссу, Мэфтук, - гъодду гьит1ондду гьегелуди, - амма ищивул салдатаб кумекиллалъидду, зулмулхъира гьек1урул онщилло руххудду, дуняллагу гьоч1о бурт1ол адамлъо вок1удду билддя ищибо.

- Эбигъилреху биссибо салдатаб кумеки тигу иду билддя дан? – гъодду рац1ц1инду Мэфтукоди.

- Ищивулгу салдатол тигу ищибо себгуло иду билддосся, - гъодду жъаваб иччидду аскаруди.

Гьелддулъибор, биссилло ссу ден кунт1уй йилинну гьажатибул адам, - гъодду гьит1ондду нусалдди.

Лъобц1улъиду гьегеллълъиво сседи вугъгъвондду олохъамадул кводу роччи мисидади роц1ибул яшкиболлодду.

- Гьарч1ом, Мэфтук, - гъодду гьит1ондду гьегелуди, - гьонорул яшкибахъи гьину – гьисаб ссуб бурт1алъир. Амма гьоб ибгу дан ищиди дуй иччидяреху, гьербигьи ищил воккудя дуняллагу гьоч1о мискимол хохоладуллъо.

- Гьелддулъибор, биссил лесседу бурт1олло вок1водду, онщило мискимол лъирадо, биссил бурт1олло мискимолло соругу вок1ворссу, - гъодду гьит1ондду йошуди. Биссилло ссу дий гьажъатибул адам.

Себ заман сседи вул1идду багъу олохъан вошо кьира мискинщур кваннологу. Гьегев гьогъгъоллогъгъон къулуннидду багъу йошуй.

- Эбгъил, дуйлоле гьажъати дий йоши йичинну? - гъодду вашуннигуч1игу гьит1ондду имуди. – Мин мискингъиб ищиво гьагъгъор, инугъилреху дуб бурт1алъир?

- Диб бурт1алъир иннагуло дич1у сору, - гъодду воргьандду гьит1ондду олохъан вошуди, онщило туххунакку рейло бащидду бежунно, курт1ало, гамало. Дин и чончи ролалл1и бесидирло, диро билддя гьорссати дула  гьила роладдуссилч1у ригьугу багъу кванно рахиннуло.  Дин и чончи ккубл1и бесидирло, дибо билддя ссаатилч1у гьину дурул редалил1ол ибулгу к1отилич1у лъоламк1вол жъабуло. Дин элло-ц1ало идо, дибо билддя дунялла севгуло ханщди иквонссубгасси миц1ц1а элло идуло. Варанолло тигу, къайилло тигу, ярагъуйолло тигу, дибо иду билддя бигьугу маишати, гьовул ибулгу олохъамадач1у бурт1а вук1удягъгъасси. Диб бурт1алъир дирул релобач1уло диб мащхъилуч1уло, - гъодду. 

- Гьагъгъолле, ахирло вугъгъво вут1и-вут1исси дий гьажъатиб вошо, - гъодду ергьандду гьит1ондду Мэфтукоди. Гьегещурул мисидилл1ол релобил.

 Гьегебло гьит1ондду, Мэфтук кунт1уй йилондду релуч1у мащхъиллогусси вошуй.

ГЬИРИ РАГЪГЪВАРА

(франциялл1и муха)

 Яхуннир йик1водду мич1и йоши. Илуйо гьегей золо т1улу гьилудя йик1водду, илул1и илаллълъийо - гьелч1уло йигьугу. Игьиб зубу баркуннидду яййади гьегеллълъий иччидду гьири рагъгъвара. Гьеллакку йоши инукку ияло гьегеблогу йик1удя йик1водду. Мадугьаладади гьегелло гьит1иння бик1водду:

– Гьунгволлол, Гьири Рагъгъвара йигъгъол1о, - гъодду.

Онщигу илуди, режоллъи пирашколлодду, йошухъи гьит1ондду:

– Йиломей, Гьири Рагъгъвара, яййахо пирашколло рогъгъоллу, л1урл1ол1и хъабало бигъгъоллу, гьегей сагъибололо гьарч1инну - гъодду.

Гьадурло лъидду, Гьири Рагъгъвара йилондду яййахо.

Йилинно йик1водду гьегей решл1икку, гьегеллълъибо бади буккуду боц1о.

– Иял мен йилинно, Гьири Рагъгъвара? – гъодду рац1ц1индду боц1уди.

– Ден йилинно яййахо, гьегеллълъий пирашколло л1урл1ол1и хъабало бигъгъоллу, – гъодду жъаваб иччидду йошуди.

– Лелоллале яхуннир дуй яййа? – гъодду рац1ц1индду боц1уди.

– Лелолла, - гъодду жъаваб иччидду Гьири Рагъгъваруди. – Гьунудор гьонл1и, ихводуч1у мигъулла, рагьаллакку лесседусси милкилч1у гьину. 

– Чончи, - гъодду гьит1ондду боц1уди, - дийло гьажъати дуй яййа гьагъгъиду. Ден гьоноб микъилакку булиння, мен гьундолихъикку йилом. Гьарч1иння, ил1ил1икку эмигва беркъа вохъидоболо.

Гьегебло гьит1ондду, боц1о энлълъибо билддирохъиба гьеллидду булондду гьоч1о бочо микъилакку.

Гьири Рагъгъвара йилондду гьоч1о беххула микъилакку. Йилинно йик1водду гьегей эдеуннич1игу, микъу йигъи-йигъидду, жъинжъолло т1ирдду, квоц1ол игьиргужа. Гьегей ихводухво ехъидоблълъийгу, боц1уди, яййал1и милкилхо гьеллидуло бигъгъодду, гьинц1ц1у т1ик1ешодду:

- Т1ик1и – т1ик1и! – гъодду.

– Эмигъил гьенелълъу? – гъодду рац1ц1индду яййади.

– Гьойой ден, дуй йошул1и йоши, Гьири Рагъгъвара, - гъодду жъаваб иччидду боц1уди, - ден духво ц1ц1елъирохъи йигъгъо, дуй пирашколло л1урл1ол1и хъабало бигъгъо.

Яййа гьегеб заман рукъудоло ялъидду бешона гирдду йик1водду. Гьегеллълъибо ч1одду йит1и-йит1и энхо Гьири Рагъгъваралъогъо йигъгъодду. Гьегелдди къордду:

– Ч1ол кьанно, дий йоши, гьинц1ц1у жиргу архиння! – гъодду.

Боц1уди ч1ол кьаннидду - гьинц1ц1у архондду.

– Бац1и гьилалодду, боц1уди онщибик1ворола яййа йик1к1ундду. Гьегеб золо т1улу чолтодду бик1водду, лъобгу зубу себгуло данно иквонч1игу. Онщило йокъан гьинц1ц1улодду, яййал1и бешонало гирдду, Гьири Рагъгъвара йигъгъило бигъидду бик1воду.

Ехуккуч1игу гьегей йигъгъоддулореху, гьинц1ц1у т1ик1ешодду:

- Т1ик1и – т1ик1и! – гъодду.

–Эмигъил гьенелълъу? – гъодду рац1ц1индду боц1уди. Лъоч1ч1у гьегелл1и рик1водду риши, хурхудирсси.

 Гьири Рагъгъвара сирдду, онщило гьегеллълъибо ч1одду  яййа гьонхъишуллогу рукъудогъоддулореху, жъаваб иччидду:  

– Гьойой ден, дуй йошул1и йоши. Рогъгъо дуй пирашколло л1урл1ол1и хъабало, - гъодду.

Боц1о угьудидду, онщило релора рет1онола гьит1ондду:

– Ч1ол кьанно, дий йоши, гьинц1ц1у  жиргу архиння! – гъодду.

Гьири Рагъгъваруди ч1ол кьаннидду - гьинц1ц1у архондду. Йоши гьинни кабдду. Боц1уди, адялуч1у гьикьуло бекъащидду, гьит1ондду:

–Рик1волъо, дий йоши, пирашка уст1олула, хъаба бик1волъо к1алала, менгу гирдиб дич1у л1еру! – гъодду.

Гьири Рагъгъваруди, боц1уч1у л1еруло гирдду, рац1ц1индду: 

– Яййа, дурул релобил гьорулгъгъва реч1ухвол экьил? – гъодду.

– Гьорул мен бещядохъи гъгъвакьу йиччиду, дий йоши, - гъодду жъаваб иччидду боц1уди.

– Яййа, дубул гьант1ик1обил гьобулгъгъва беч1ухвол экьил? – гъодду рац1ц1индду йошуди.

– Чончи анлъиду, дий йоши, - гъодду жъаваб иччидду боц1уди.

– Яййа, дурул солибол гьорулгъгъва реч1ухвол экьил? - гъодду рац1ц1индду йошуди.

– Гьорулгъибул ххеххи мен икунну, дий йоши! - гъодду жъаваб иччидду боц1уди.

Гьири Рагъгъваруди вайгъодду гьит1инноблълъийгу, боц1уди, гьилало бац1идду, гьегей йик1к1ундду.

Себ талигьилдди, гьегеб заман милкилч1у л1ерукку волинно вок1водду галла анжидобиллогу решу рукъидял адам. Хъуйло анлъидду, гьеллидду милкилло гьиннило вогъгъодду, гьегелуди боц1о к1к1вабдду. Онщило хъабдолдду гьегелл1и гъвагъвачиреху, рейло йигъгъодду Гьири Рагъгъвара, гьегелч1у ехудугу гьегелл1и яййало йигъгъодду – ч1елгулло йит1олгу, сергуло зарал тигу.

ГЪАЛБАЦ1ИЛО ГЬИНК1К1УЛО

(египетилл1и муха)

Бик1водду иннаболо золо гъгъувватилогусси гъалбац1и. Гьегеб зубул1и чонибоди булиння бик1водду, ибулгу билол1ол чонилло гьегелл1и гъгъувватиллоч1укку сирдя йок1водду.

Онщигу гъалбац1убо бади букудду алхулл1и геду. Гьегелл1и ибгу бак1волло т1ирт1ишодду бик1водду, михил1ол к1вомодулло гелгедир бок1водду.  Гьилассол ругъумал1ол ригьоллъироди,  гьегеб бич1оддуло ти, бит1игуло тигу бик1водду.

Гъалбац1уди гьегелхъи рац1ц1индду:

- Дуй эбиди лъи? Лълъеди таннолъи дуб бак1вол, лълъеди т1ирт1ишо дур михи? – гъодду.

Алхулл1и гедоди гьегеллълъий жъаваб иччидду:

- Дий гьоб дан игьи инсанщди, - гъодду.

Гьербигьи гъалбац1уди рац1ц1индду:

- Инсан гьев эмигъил? - гъодду.

Алхулл1и гедоди гъалбац1уй жъаваб иччидду:

- Инсанщч1у ссигьир дан себгуло ссу! Онщигуло гьещхъо кводи гъгъощду бигъидоссуб! – гъодду.

Къеча игьидду гъалбац1уди инсаншилосси ссимлореху, булондду гьегев инсан хъалиду. Гьегеллълъийо микъикьи бади юк1удду гьаморохило к1отуло. Гьегелил1ол ххвомххволала жебуннидду рок1водду бархомил, солибач1у рокьу рок1водду к1оллассол.  

Гъалбац1уди гьегелихъи рац1ц1индду:

- Лълъеди биссил гьонолдду йошан? – гъодду.

Гьегелиди жъаваб иччидду:

- Гьоб игьи ищил1и ханщди, инсанщди!- гъодду.

Гъалбац1уди тамашалъир игьидду:

- Гьулереху инсан биссич1у гъгъувватилогусси? – гъодду.

Гьербигьи гьит1ондду гьегелиди:

- Гьегев ищил1и миярек1ва. Себгуло ссу инсанщч1у ц1ц1удур дан. Онщигуло бигъидоссуб инсанщхъо кволо гъгъощду! – гъодду.

Беккубгуло инсаншило ссимло бигъгъодду, гъалбац1и гьаморохухаккуло к1отухаккуло гьербади булондду. 

Гьегеллълъийо бади юк1удду унсоло зивло. Гьегелил1ол гъгъвонибол хъухъаннидду бок1водду, магьардал1ол къалилич1у к1олибол баххолдду бок1водду, гьегелич1у гардобала рукьодулло рок1водду. Гъалбац1уди гьегелихъи рац1ц1индду:

- Гьенеб дан лълъеди игьи? – гъодду. Гьегелиди жъаваб иччидду:

- Гьоб дан игьи ищил1и ханщди, инсанщди, - гъодду. 

Онщило булондду гъалбац1и гьудбаххардду, бади буккудду сей. Гьегелл1ол мулъобил бакъидду бок1водду, солиболло ращидду рок1водду. Гьегелхъи рац1ц1индду гъалбац1уди:

- Гьулереху инсан дуч1уло гъгъуватилогусси? – гъодду. Сейоди жъаваб иччидду:

- Гьу, гъгъувватилогусси. И вугъи дич1у сседукку гьалт1уннир сев гьек1ва. Гьегещди дий бигъгъидо бигъи элло. Онщигу гьегещди дихъи гьит1он: «Гьиц1ц1и-гьиц1ц1илъогу, дубул мулъобил мок1вогу беххулол, гьегелиди дуй элло бихиду мишаати игьирадо. Солиболло дурул мок1вогу гъгъадарол, дубо гьилуб дан икунну мен бетарссу гьегелиди. Ихтяр иччо дий гьегебул ил1укку бащду, гьербигьи дин дуй бигъгъидя гьинжъердило ч1егугъгъасси элло!» - гъодду. Гьербигьи денно ихтяр иччи гьегебул бащду. Гьегев гьек1ващди ролон дирул солиболло, дибул мулъобилло, онщило щунни дибо гьарк1обахъи сурлореху, вуч1ч1индду вулон. Дич1у гьинжъер гьегев вуччиду дан ссу бигъи.

Зологуло ссим бигъгъодду гьинжъер гъалбац1ул1и инсаншило. Гьегеб сейохаккуло булондду, гьегев инсан хъалиду бул1идду.

Беркъагу гьегеллълъибо гьагъгъодду себло гъалбац1и, билол1и решуди бокьу биччолддусси. Гьилакку хъабддусси решул1и кьет1уруди гъалбац1ул1и квач1а рокьу риччолдду рик1водду, гьегелълъукку буч1ч1инну билддагъидду, гъалбац1и къинт1и бик1водду.

Гьило бигъгъоб гъалбац1уди гьегелхъи рац1ц1индду:

Экьидиреху мен гьенелддусси къинт1илъироло букку? Лълъеди дуй гьенеб дан игьи? – гъодду.  

Гьербигьи жъаваб иччидду себлогъиб гъалбац1уди:

- Дий гьоб дан игьи инсанщди. Воререху, гьегещч1укку жъиргъиб менгу, гьегешило бужудолоссуб. Инсан ссигьир! Онщигуло бехъиду бигъидоссуб гьещхъо кволо! Диво бади вукку онщигу инсан, ден гьегещхъи рац1ц1ин: «Дуб машхъил эбигъилгъодду? Гьегещди дихъи гьит1он: «Диб мащхъил – рохорлъир гьукъуннялъир. Дибо билддя дуй онщигуло мин бич1идосся сабаб рухиду. Гьинжъер бич1о- бик1вобдогъодду дин решул1и кьет1урло хъухъанняреху, мин гьегер сабабуч1у гъгъвобду беддя. Гьегелч1у рехуду мин онщигуло бич1идосся!» - гъодду.

Гьинжъер ден булон гьегещч1у беху-бехуду гьедер билол1и решухво. 

Гьегещди хъухъанни гьегер решало, бокьу лъудило бик1волдду буч1онлъи кьет1урлореху, дихъи гьит1он: «Рик1волъо гьонолълъу дургу квач1а!» - гъодду. Гьербигьи ден къиннолъи гьегелълъу квач1а. Онщило гьегещди бокьукку лъудило буккволъиреху, дир квач1а рокьу риччолъи. Гьербигьи инсанщубо гьагъгъо диб энщч1угу бехуду ссурду гьунар бигъгъудоссягъиблореху, дибо гьарк1обахъи сурло щуннидду, вуч1ч1индду вулон. 

Гьило бигъгъобгъиб гъалбац1уди белълъидду гьит1ондду:

- Огьогьойреху, инсан, мен инна илъиболло дихо кволо гъгъощщибор, ден дулакку ил1угу рач1ч1олляреху мен билол1ол гьайвамай игьибулгъибгъгъвол т1улил! – гъодду.

Гьегебло гьит1ондду, гъалбац1и булондду гьудбаххардду инсан хъалиду. Гьегелхо кволо гъгъощидду гьинк1к1у, гьило гьарч1ондду гьегеб бик1водду назукило зологу мич1ило. Гъалбац1уди гьегеб гьегелълъугу ч1ч1урдоллулхъи бик1водду, амма гьинк1к1води гьегелхъи ходидду:

- Ч1ч1урдоллоссубей ден, диб хан! Гьорссати ден иквомор, мен гьелддуло гьолддуло биц1идолосся. Мен ден бел1елтабор, мен мокволало бич1идосся. Амма мен гьорссати дий умуру иччибор, инна илъиболло денно дуй умуру иччидя. Идоссуб дий т1у, к1к1вабдоссуб ден, инна илъиболло балагьилч1укку ден менно борч1унноллябу, - гъодду. 

Гъалбац1уди, гьинк1к1вола белълъиддулореху, гьит1ондду:

- Эбилехъе дубо иду билддя дан? Дунялла севгулощубогу билддоссяжа  диво бади вугъидуло дий т1у идуло, - гъодду.

Амма гьинк1к1води нокво рухидду: 

- Аллагьишилоло, дуло балагьи ригъгъоб зубу, ден мен гьелч1укку борч1уннолля! – гъодду.

Гъалбац1уди гьегеб ибгу дан масхъаралло бичондду, амма ургъуннидду: «Гьингиб гьинк1к1у ден иквомор, гьелддуло гьолддуло биц1идолосся!» – гъодду. Гъалбац1уди гьегеб бел1елтадду.

Онщигу чониво алхулл1ол гьайвамил йоччирсси гьек1вашди гъалбац1и бел1идя микъила дунгил хвардду бик1водду. Гъалбац1и дунгилади гьиннило буккудду, чониводисси гьек1вашхъо кволо гъгъощидду. Ххерххашодду гьегещди гъалбац1и ссеткаллохъило, беща бошандду рекъубул жалибахъило, гьилагъгъорба бошандду гьат1олгу жалибахъило.

Гьинжъер бошанддусси гъалбац1и билола дунгила гирдуло гирдду, рок1во къинт1илъидду бик1водду. Амма къисматиллълъибо гьилудду гьинк1к1вол1и масхъара гьум лъидури. Къисматиллълъий гьажъати бик1водду, гъалбац1ул1ол гьинк1к1воло бужуч1игуссол рошолила белълъиду, гьеч1егъгъидо ссаати гьокьугулла гьегелдди бичондду мич1и гьинк1к1у гъалбац1ухво л1ерди. Гьинк1к1води гьинжъер  гъалбац1ухъи гьит1ондду:

- Дубо ден ц1иннир ссуле? Ден гьундобжа, мен умуру иччиб мич1и гьинк1к1у. Ден желъал духво бигъгъо мен игьиб шур руч1ч1иду. Мен инсанщхъо кволо гъгъощидду, амма ден мен гьор рич1ороч1укку борч1уннолля. Дуй шур игьибщуй, бади баркалла иду буккудя, - гъодду.

Гьинк1к1у абжадду гъалбац1и бошанддуссол рошамил къвардир. Гьегелдди къвардду ругъгъвонлъидду ибулгу рекъубулло гьат1олгуло гьегеб бошандду рок1вобул жалиболлореху, гьегеб рошамач1укку борч1уннолдду. Онщило гьинк1к1у бекъащидду гъалбац1ул1и ялулл1илореху, гъалбац1и гьигиргу пара булондду гьегеблогу билоло.

Ургъунниб мич1и гьинк1к1волало, билол1ол ибулгу гьайвамал1и ил1укку гьоч1о гъгъувватилкъи. Ургъунниб гъалбац1улало, билоч1у бахуннирсси ибгъиб гьайвануч1у гъгъувватилогусси! Ургъунниб къисматубо гьилудду бул1иддусси чончи даннало!

Машало сейло

(уруси халгъгъилл1и муха)

Вахуннир вок1водду еч1ухва илало воч1ухва имало. Йик1водду гьегелуй Машенькагъоддусси йошул1и йошило. Онщигу гьегелл1ол нокволл1ол решл1и йолинну гьадурол лъидду тахъийолло ригъгъиригъгъилолло бак1арунну. Машенька жийолгулогу сору ялиду йогъгъодду.

- Воч1ухва дада, еч1ухва баба, - гъодду гьит1ондду Машенькади, - элтей ден решл1и гьомологъадуллогу! 

Гьегелуди жъаваб иччидду: 

- Йилом, жибгу гьомологъадач1у сорукку танняллълъий мащхъил игьо, гьунссугуло мен йит1удябу, - гъодду. 

Йогъгъодду йошибол решл1и, тахъийолло ригъгъиригъгъилолло бак1аруннир айжаду. Машенькагъиб, рехуду сседу решобилло ретадду, ангиболло бетадду, нокволл1ач1укку зологу лелотодду.

Айжадду гьегей къоркъойо, нокволл1ало ялир, гьеделийо анлъир йик1воч1игу, жъаваб иччич1игу.

Ел1идду, ел1идду Машенька  решу риччидду – беккубгуло микъи бершодду.

Йигъгъодду гьегей рещл1и гьек1вагу вохъидосся жъагьан-даманно. Гьагъгъодду гьегеллълъиро – рик1водду зуди ригъидду лъудал1и гьакъу. Машенькади гьинц1ц1у т1ик1ешодду – севгуло вот1онч1игу. Рисолдду гьегелдди гьинц1ц1у – архондду рулондду. Гьакъулади гьиннило йил1идду, к1амуруха скамейкула гьогъгъу йик1водду. Гьогъгъугужа ургъуннидду:

«Эмилехъе гьолълъу вахуннир? Эдолехъе севгуло гьагъгъорадо ссу?» - гъодду.

Гьедер гьакъула бахуннир бик1водду беч1ухва сей. Амма гьегеб жибгу ишу бик1воч1игу: гьегеб решл1и ссордир бик1водду. Гьеч1егъгъидо гьегеб ишба бигъгъодду, Машенька гьагъгъобригьи бергьандду.

- Гьагьа, - гъодду гьит1ондду, - гьинжъер элддосся ден мен! Диха яхуннир йик1удя. Пешило бикволля мен, кощило идя, диро кощило иквоння.

Рок1во руккудду Машал1и, къинт1илъидду гьегей, амма иду сабаб бик1воч1игу. Яхуннир еккудду сейол1и гьакъула. 

Сей зубу ххвант1уло рещл1и булиння бик1водду, Машенькала гьила къиння бик1водду жиб сору тигу себгулолдди гьакъулакку рейло йил1идоссубгъводду.

- Йилондду йисомор, - гъодду гьит1ондду, - гьелддуло гьолддуло йиччидя, гьербигьи икунняло!

Ургъунну чирдду Машенька, экьилехъе медведуч1укку йич1ч1инногъодду. Рехъиссордду решу рик1водду, эбигва исибло йилинняболо ц1иннир бик1воч1игу, рац1ц1инну гьек1вало вук1воч1игу.

Ургъуннидду гьегей, ургъунниддуреху, себ дан иду бигъгъодду рок1волло.

Бигъгъодду онщигу сей рещл1икку, Машенькади гьит1ондду гьегелхъи:

- Сей, сей, сер зубуло иччидду элтей ден гьонл1и воч1ухва дадайло еч1ухва бабайло ссагъватол рогъгъоллу, - гъодду.

- Лъидосся, - гъодду гьит1ондду сейоди, - мен рещл1и йит1удя. Иччо гьора ссагъватол, ден денгубу рогъгъолля.

Машенькай гьегеб бик1водду гьажъатигу. 

Режолдду гьегелдди пирашколло, бухидду сседи гизалореху, сейохъи гьит1ондду:

- Гьарч1ом гьоба, ден гьоноб гизула рок1воллъирадо пирашкол, мен гьорул рехъоллъо воч1ухва дадайло, еч1ухва бабайло. Амма рок1волла биччо: гиза микъу архинноссуб, пирашколло рейло руххудоссуб. Ден решулоло рохинняреху, дуч1у бехуду ххал биччидду йик1удя! – гъодду.

- Чончи, - гъодду гьит1ондду сейоди – иччо гьоба гиза! 

Машади гьит1ондду: 

- Бул1иб гьинц1ц1улибо рейлолореху, гьарч1ом ц1ц1а иболо рел1о! – гъодду.

Сей рейди бул1иб пара, Машенька гизулади гьиннило йил1иддуреху, пирашкаша чонгол энч1угу миялла бик1волдду. Гьинни кабдду сей, гьагъгъодду – гиза гьадур. Шаммолъи мигъулло гьегеблодду, булондду сей гьонл1и. Булинно бик1водду сей ёлкалич1у бокьугъгъорбало, ц1иннироти бет1онгужа, роквоквешалл1ол решобач1у бокьуккуло, къват1ибахъило рещк1омадогужа, к1вощт1илалоло рохомадогужа. Бел1идду, бел1идду, багъибригьи гьит1ондду:

- Гьогъгъуло бик1удя кьет1урула,

Пирашкало икуння, - гъодду.

Машенькади гизуч1у гьинукку гьит1ондду:

- Гьагъгъор, гьагъгъор!

Бик1удоссуб кьет1урула гьогъгъу,

Икунноссуб пирашка!

Рехъолъо еч1ухва бабайло, 

Рехъолъо воч1ухва дадайло! – гъодду.

- Огь, экьисси гьарк1уллола ц1ц1удургъил гьундой йоши, - гъодду гьит1ондду сейоди, - ибгу дан гьагъгъор! 

Бола гизалодду, гьегеб сседиххардду булондду. Бел1идду - бел1идду, бел1идду - бел1идду, бигъидуло бигъидду, гьогъгъуло бик1водду, гьит1ондду:

- Гьогъгъуло бик1удя кьет1урула,

Пирашкало икуння, - гъодду.

Машади гизуч1у гьинукку гьинжъелло гьит1ондду:

- Гьагъгъор, гьагъгъор!

Бик1удоссуб кьет1урула гьогъгъу,

Икунноссуб пирашка!

Рехъолъо еч1ухва бабайло, 

Рехъолъо воч1ухва дадайло! – гъодду.

Тамашалъир игьидду сейоди:

- Экьисси ссигьиргъил! Гьирц1идола гьогъгъуло йик1водду, лелоллади ч1он! – гъодду.

Зудило бич1ч1идду, ххеххи булондду.

Бигъгъодду гьонл1ило, бисонлъидду еч1ухва бабало воч1ухва дадало вахуннирсси милкилореху, энл1и иб-ссубла кав ч1иннир абжадду:

- Т1ик1и-т1ик1и-т1ик1и! Рек1улол райчо, кав архон! Ден биссий Машенькахакку ссагъватол рогъгъо, - гъодду.

Сейол1и шанно баходду, хводул гьило къиннидду. Ибулебулгу реядахъикку гьелгьешоддуло йогъгъодду, гьегейил гьапешодду.

Сей сирдду, кавдоха бик1волъи гизалодду, лек1у бехудбади гьарч1онч1игу,  рещл1и буч1ч1индду. 

Кавдохо рейло вугъгъвондду воч1ухва имало еч1ухва илало. Гьагъгъодду – зуди бигъидду гиза.

- Эбигъил гьингиб гизула? – гъодду гьит1ондду еч1ухва илуди.

Воч1ухва имуди лалало гьирц1олдду гьарч1ондду – энщубулгу гьарк1обало бужуч1игу: гизуч1у гьину гьогъгъу йик1водду Машенька йисондду, гьину шанногу, сагъи-гъерди.

Воргьандду воч1ухва имало еч1ухва илало. Авжадду Машенькач1у гаркьи вац1ирилло, гьоббадирилло, ц1ц1удургъводду гьегей еццихъоло.
 

ПАЧЧАГЬИЩУЙ Ч1УГЬУННИБ ЙОШИ
 (ирландиялл1и муха) 

Вук1водду иннаболо дунялла гьурматилогусси, вук1уду рокъиб сев паччагьи. Гьегещуй йик1водду золо багъу йошило, дунялла энно ехъоб багъу сейло ссубгвасси. Амма гьегей йик1водду золо ч1угьунниб: севгуло паччагьищуйло, паччагьищув вошуйло кунт1уй йилинну мук1ур лъир йик1воч1игу гьегей. Има гьегелддусси ч1угьунниб йошуч1укку золо вагъидду вук1водду. Онщигу гьегещди къвот1и игьидду, гьоч1о рехудуссило энщувогу ц1иннялло ц1инноссялло паччагьолло, паччагьавул вошулло энщувогу хъалаллъиво рейди валиду. Гьилосси зубу гьегевул ибулгу вогъгъодду эргади зудол вогъидду, йошуди ибулел1и ил1укку энлълъирогу гьилуб воч1идури. 

Сев вук1водду вуширеху, гьегелдди гьит1ондду:

- Эбидугъил гьоновлъи дий, Пиводол1и Щалеги! – гъодду.

Севлогъиб вук1водду хъеллало шанкъило. Гьегещхъи гьит1ондду йошуди:

- Дий гьажъатиссу Тупангул1и Патурман! – гъодду.

Босотанниб рижилогуссищхъи гьит1ондду гьегелдди:

- Лълъунлълъийгъил дий Босотанниб Рукъудосси? – гъодду.

Гьирол гворзобашащхъи гьит1ондду:

- Эбидугъил дий гьоб гьири Алкуци? – гъодду.

Гьоч1о рехудуссищуйо сседи ехъобригьи, гьегей рук1улгу талхъуннидду: гьегещур рижило гумугило золо багъвол бок1водду. Гьегеллълъий гьажъати бик1водду гьегещуб себ эби илъиболло камилъир хъалиду, амма жуналуч1у гьикьу чабчадирссол лъиниболссугу, гьегеллълъибо гьегещуб себло ками бисонч1игу. Гьегеллълъиво гьегев багъу ч1одду, амма гьегелдди ц1инну бетач1игу. Йошуди гьит1ондду:

- Дий гьажъатиссу Ч1еллич1еркьиб Мигажу! – гъодду.   

Гьигибалла ибулгу воч1улгу гьервади волондду. Паччагьищуб йошуло золо т1улу ссим бигъгъодду, гьегещди гьит1ондду:

- Гьинжъер дин дуло гьарч1иннябу, ч1угьунниб! Гьоч1о сседусси хохолщуй ялъибор къват1ибахъи кеч1ил къордящуй иччидя дин мин! Гьоч1о сседу кабдибщуй иччидя! – гъодду. Гьегещди гьит1онохъиба бул1иддуло. Гьилосси зубу охходдоро хъалаллълъиво л1ерди вугъгъводду сев олохъан вошо – гьила жъабалдаша, бехумало бехъобул лъинибаша, ибгу рижигу сеччолъиб челку чади мигажулогусси. Вугъгъво к1амурукьилодду, гьегещди кеч1и къордду.
Гьегев къордду вул1ибригьи, хъалалл1ол гьинц1ц1обил лудо-к1к1вабдолдду архондду, кеч1охъан гьинни валидду, онщило валидду дибирлореху, паччагьищуй йошула гьегещуб магьару бик1волдду. Гьегей къоркъойоло яходдуло йик1водду, амма имуди миярухъило йихич1игу гьегей.

- Гво дуй гьоноб инщдугу ккубл1и орсило, - гъодду гьит1ондду имуди йоши йичомадосси гьек1вашхъи. – Йичон гьеней дуйгу гьорч1ч1и дич1у сседукку гьеряди, лек1у биссил ч1елгулло диво гьагъгъидяладило вогъгъидоссубул! - гъодду.

Ходибщди йичондду йилондду паччагьищуй рок1во къинт1илъиддусси йоши. Себгу гьегелл1и рок1во бигьа игьирсси дан бик1водду кунт1ур лъуна рет1онно гьегещубул багъвол хасятолло.   

- Гьонор решу лълъергъил? – гъодду рац1ц1индду гьегелдди, решл1и вохъодду волинноссиригьи.

- Мен сун Ч1еллич1еркьиб Мигажугъодду гьит1ом паччагьищур, – гъодду жъаваб иччидду гьегещди. Гьегебгу жъаваб анлъидду гьегеллълъибо рекьидял хурдулло, хханнялло, кутакилогусси багъу городило лълъебулгъилгъодду рац1ц1имригьило.

«Экьисси абдалгъилреху ден йик1водду, - гъодду рок1волло бигъгъодду паччагьищуй йошубо. – Гьедев т1улугу вук1воч1игу, ден гьедещуй кунт1уй йилинну лъидя йик1водду».

Гьоч1о рехудуло гьегевул вохъодду сер мискин гьакъухво. 

- Эбидуди мен ден гьонолдди йичон? – гъодду рац1ц1индду пагъгъир паччагьищуй йошуди. 

- Гьобоб милки гьинжъердило севгу диб бигъи, гьинжъер ил1иб ч1елебгуло! – гъодду гьит1ондду гьегещди.

Гьегелл1и рек1улир ригъгъодду, амма бик1воболло зологу ягъиддуло чолтоддуло йик1вороди, гьинни кабдду.

Вай Аллагьи! Я данади биц1иб уст1ол ссу, я риквокво ц1а ссу гьакъула. Гьегелдди кунт1уй кумеки иду буккудду ц1а рикволлуло, элло идуло, онщило уст1ол берц1ц1ом идуло. 

Гьилосси зубу кунт1уди гьегелхъи гьит1ондду риши кванноло рикьонгъо, ригьинти явлухъило къинногъодду. Гьакъу-ц1а гьирц1олддуло йил1ибригьи, себуллол къворолло бугъгъвомригьи, гьегещди жалибал1и гьокьия бигъгъодду гьегелхо, гьилакку хъалло бухиддуреху, гьегеллълъибо гьагъгъолдду ч1епи экьи рещдяболо. Къвак1уннибул ангибади гьегелл1ол лъунол ц1ц1ек1обил бакъир бок1водду, гьегей ек1улидду. Гьербигьи гьегещди гьит1ондду энщубул ролалач1у рак1волол роччогъодду, амма бежун гьегелл1и ц1ц1ек1уч1уло къинниддуреху, гьин бигъгъодду, гьинжъелло ек1улидду гьегей. 

Гьегелл1ол могъгъол ч1араннидду кунт1уро, онщило ригъгъодду гьегещди гьегелхо щогъгъвалл1и ц1араъилогусси ч1епилореху, базалло бахоллу элтадду. Гьегеб гьалт1и гьегеллълъий золо реччин лъидду. Амма гьило гьарч1ондду гьегей золо багъуло пагъгъирло йик1вороди, ибулгу арквомилло, хъабиболло, т1абак1олло лъаллорийгу бахолдду бугъгъвондду. Базалла гьегелхо л1ерди вугъгъводду сев ч1угьунниб ролалаша гьек1ва, л1елгъо живлогу шиша ц1ц1адудду гьит1ондду. Гьегелдди гьегещч1у гьаду хъота к1к1вабдду. Себгу гьигиб бик1водду гьинжъер паччагьищуй йошул1и сседусси ч1угьиллол1и беккуб дан. 

Кунт1а гьегелла золо рази лъидду, гьилосси зубуло элтадду гьегей селлоло ц1араилл1и ч1епилогу базалло. Амма гьинжъерл1я гьегеллълъий икъбал лъич1игу. Сев эмиболо ц1ц1адиб чониводи вулинноссищуб к1отуди, гьилоло бигъгъодду, гьегелл1и ибгу ц1араъи к1ок1он игьидду. Паччагьищуй йоши ек1улогужа ишя йигъгъодду. Гьинжъерл1я кунт1а т1ирило гьегелла рази лъич1игу.

- Дибо гьагъгъор, мен гьалт1и иду ц1иння ссубгъиб, - гъодду гьит1ондду гьегещди. – Л1ел, дин мин йик1волля сев паччагьищхъа  хъалалч1у гьину ц1араъи абчидялъо. Элло идя йошк1а дий ц1иннагъгъоб, - гъодду.

Пагъгъирдди гьинжъелло энл1игу ч1угьи бич1оллу буккудду. Гьегей йилондду гьегещди гьит1омдди, гьалт1уннир йик1водду лек1у шаннигуч1игу. Онщигу гьеделув сев сседукку гьалт1уння сулигу тигу гьегелч1у гьоббадулхъи вук1водду, амма гьегелдди ружен къордибригьи, элло идя йошк1валдди гьегешила лълъарлълъал к1к1вабдду, онщонщилоло ц1иннидду бик1удягьалла.

Жир-жир релъо паччагьищуй йоши кунт1ухво ишя йигъгъидя йик1водду, кагъарул1ило жебуннидду, туххунало бок1волдду сору богъгъидя бок1водду гьеделуха кухниллакку беккубул эллолло.

Гьегей кухнилло гьалт1унну йилондду сер гьокьуллакку, зологу бигьолгу гьалт1ил абжадду гьеделуха. Паччагьищуй гьорч1ч1и йичомадо йик1водду, амма севгулощубо ц1иннир бик1воч1игу нуса эмиболо. Гьеч1егъгъидо йигъгъубригьи, элло идя йошк1валдди гьегелл1ол туххумахъи содо беккуб рикьило бишолддуреху, гьит1ондду:

- Йигъи, йилинносуб ишя, жъе мен йилонч1игу ил1иди гьарч1инну реч1ухва гьакъула нуса йичинну гьадурол игьиддуссол данало, - гъодду.

Гьегей гьинц1ц1улхволо йилондду, бек1ел к1оллолакку гьинни гьарч1омадологу, гьеделълъукку рейло вугъгъводду живгу паччагьи  - золо багъу, гьилакку гьарк1у бухиду билддосся, - гьегев вук1водду гьундов жийгу кунт1уй йилонссуб паччагьи - Ч1еллич1еркьиб Мигажу.

- Дуй кумеки игьирсси багъу йоши, к1оллохъикку ч1он йик1ворохъи, динногу кьибдийо йил1иду юккудя, - гъодду гьит1ондду паччагьищди элло идя йошк1валхъи. 

Гьегей йил1идяболо йил1идоссябологу рац1ц1инч1игу, паччагьищди риччи релалодду гьегей гьакъулади гьинни йичондду. Чагъванул1ол магъгъамил раххибригьи, паччагьи гьегейлогу кьибдийо авжадду. Гьегелуди себ чомгуло гали игьибригьи, гьегелч1у туххумахъикку рикьил1ол кусокол бук1удду. Ибулгу къордду волълъидду, паччагьищуй йоши гьарк1обала могъгъоллогу гьинц1ц1улхво лъибдду. Амма паччагьищди, гьегергу минути вохудуло вохъодду, гьегей серло гьакъулади гьинни йичондду. 

- Гьулереху дуво дин ц1иннирссу, гьилудя йоши? – гъодду рац1ц1индду гьегещди. – Динжа гьедев мин гьит1ом Ч1еллич1еркьиб Мигажуло, къват1ибахъи кеч1ил къордир вук1воб мискин дув кунт1ало, базалла дуб ц1араъи гъурунниб чониводи вулинняло. Мин дий иччирссиригьи, дув имубо диб гьакъилл1и ибгу дан ц1ино бигъи. Жибгу гьегещубо гьилудду бигъи дуб ч1угьи бич1оллу.

Огь, гьинжъер сирдиродило, сулолородило, ергьанодило эби идоболо ц1иннагъидду еккудду гьегей. Амма рукьи бишадду, паччагьищуй йоши, рик1волдду кунт1уч1у лабурдола миярлореху, мич1и моч1игвагу ек1улидду. Онщило сседукку гьалт1уннял йошилиди йичондду гьегей бат1аладилореху, йик1удялхъия кутакилогу багъу йолиду кумеки игьидду. Гьегелддигу гьегелл1ол ила-имало вогъгъодду. Ибулгу ч1он вок1водду, эбилехъегъо гьинжъер паччагьищубло багъу йошул1ило бул1идодду. Гьила багъу кванно ролаб паччагьищуй йошило живгу кунт1а паччагьило реч1ухва гьакъулади гьинни волондду, вохудугу волондду севлогъиб паччагьило гьегещуй гьорч1ч1илоло - йошул1и ила-има. Гьегелълъу абжадду кепи, роххел, рок1вобигъир, биссибо онщигуло гьагъгъидяболо ц1инноссягвасси.

ХОХОЛЛО ТАЛИГЬИЛО

(арабийолуб халгъгъилл1и муха)

Онщигу гьечIегъгъидо хохол вугъгъволIо вукIводу энщхъогу ишва. Энщубгу гъгъадаруло хъодиргужа, гьегещди гьитIондду: 

- Инугъил гьегеб, Талигьи?  Наана бигъгъодо гьеб Талигьиллойло! – гъодду.

Гъгъадаруй гьажъатуннидду, гьегевло анлъиду, Талигьи гьегещхъо  бигъгъиду,  гьегещубул арзилло хъодиролло анлъиду. Себ заман, хохолщди гьигибул рошол гьит1иннуло соруло, Талигьиллоди, риччи гьегещур релалодду, гьит1ондду:

— Гьоваро дихо. Сирдоссуб. Ден и – дуб Талигьи. 

Талигьиллоди гьирц1олъи гьаваллолодду, гьегев лелоллади вучондду вулондду; онщило гьегелдди реч1ч1оч1у  к1оллокьи гьогъгъоллоло вол1елтадду, багъудохъи гьит1ондду: 

— Гьиндилълъу реч1ч1ола гьину бекъащидду и дунялла ибгъибгъгъва бурт1алъир. Гьиннило вул1ибреху, дурогу ч1об дан бихо. Амма зологу бигьугу данно бихидоссуб. Дуб баччунниддусси дан лъолкволъи бето, ишба бехъоллу бигьа бик1уду. Мен вулиння микъи и беххулало реччинно, мен вулиння менгу севгу, сору гьек1вало тигу. Дуч1укку баччунниддусси дан гьогъгъолло буккубор, гьегеб дубо лек1у гьагъгъоч1игу бит1удя. Ц1ц1удурдохъило вук1воб, хъач1идохъило вук1удоссуб, - гъодду.

Гьигибло гьит1ондду, Талигьи седукку бит1удду. Хохол реч1ч1олади гьинни вул1ибригьи, гьегещубул гьарк1обил боххидду гьегелълъуссол бигьолгу бурт1алъиролло ххерол гьинц1обилло гьагъгъобригьи. Гьегев авжадду гьоч1о багъволиди энщубгу гвала биц1олъир. Сер ссаатиллакку гьегев реч1ч1олакку рейло вул1идду, баччунни бехумала гьок1ору даннодду. 

Себ чомгуло гали гвалалогу игьибригьи, хохолщуб вагъироди шан къиннидду; т1улугьалла гьанноххидду гьегещур рижило гумугило.  Гьегещубо бич1ч1уннидду энщубгу гьунар бул1иддуссило, энщубогу гвала лек1у баччунну билддоссялъирло. «Экьилехъе бик1удо дин гвала гьогъгъуло бик1волдду гиллолъибор? – гъодду ургъуннир вук1водду гьегев. – Гиллолъибор, бит1игу ишба бехъоч1игу бик1уду ресигу ссу гьегелл1и».

Гьигибалла игьиддуло гьегещди. Энщуйгу гъгъощиб бурт1алъироч1уккуло воргьандду, хохол гиллолъи мисидади биц1иб гвалалодду вулинно вук1водду. Амма милкилхо л1ерди вохъоблълъу, гьегещди мигъул гьирц1олъибригьи, гвала гьигиб мисаллагу гьалликьикку бит1удду. Пагъгъирщч1у кводу беккудду беч1угу гьава. Гьегев вохъиссордду гьарч1ондду, къоркъошодду, вок1улидду, энщуйгу гъгъощидду бик1воб камарулоло хъодиргужа.

Гьигиргу минути буххидду бигъгъодду гьедебгу Талигьи. Ссимлогу гьегешилоло гьарч1ондду, гьегелдди гьит1ондду: 

— Мен и дубгу талигьи бич1олъирсси гьек1ва. Мен себгуло данна рази лъирссу, дуй сергуло бурт1алъирло ригъгъурссу. Дуй иччидду бигьугу дан бигъи, дубогу баччунну билдягъгъвасси гьилакку бихогъодду. Амма мен, дубгу хъач1илъироди, баччунну билддосся дан гьило бихидду. Гьинжъер мен себгулогу тигу вокку. Гьегеб бик1удя дуй иннагулорий дарссилъо, гьегелдди молълъидя духъи мич1игу данл1ило гъгъимати иду – гъодду.

Мухалл1и пайдалл1и гьакъилл1и, ялъибор ихводушащув вошуди ащт1агьи экьи бужолъидиболо

(хьиндал халгъгъилл1и муха)
Вахуннир вук1водду реххула мигажуя вохор ихводуша. Босан бик1водду,  гьегев гьевгъгъва вохор вук1воч1игугъводду – жибгу ленщурл1и кьехва гьегещур мигажул1и ил1уло боххондду, гьегер гьац1агъо игьиддудду. Гьегеб гьегелдду бик1водиболо себлодохъи бик1водиболо ц1инноссу, амма гьегещурул зубодул ругъгъвондду рок1водду, аллагьищди гьегев энщхъогу валибригьи, ихводушащди дунялла вотадду лъобгу вошо.

- Жъе, воццул, рокъидду гьалт1унну, - гъодду гьит1ондду мич1и воццуди, - ихвобло ил1ир чончи гьалт1уннир и, гьалт1ило чончи бел1идя. 

Амма воч1ухвол воццул разол лъич1игу, ибгу маишати, ихвобло данно, дуруси игьидду ч1еркьидягъодду гьит1ондду. Воч1ухволуди гьит1онохъибагъо бик1уду буккудядду, авжадду гьегевул маишати ч1еркьир.

- Дий гьажати ссу имагвагу кьехвади риц1и мигажулодду вук1уду, - гъодду ч1угьунниддуло гьит1ондду, гьоч1о воч1ухвашди боч1адду ихводул1и рохъи.

- Диболо ч1аранни кьехва бик1к1умадо, - гъоддуло гьит1ондду, вокьалхъисси воццуди боч1адду ихводул1и лом. Гьоч1о мич1ищуй руккудду ихводул1и лъиромчу. Воч1ухва воццуди рохъи къач1ання бик1водду, вокьалхъиссищди лом гирдя бик1водду, мич1игъиб воццуди лъиромчуллол1и т1алабло идя бик1водду, жиб-жиб ихвохъиб гвалулакку ленщурл1и ссагьило бак1аруння бик1водду. Гьегебалла булондду эбигъгъваболо ригьи. Бич1ч1уннидду воч1ухва воццубо живгу ч1ило вуккубгъиб: энщди рохъиллол1ило т1алаб игьидду, ленщур мич1и воццуйгъво гъгъощир. Ч1угьунниб воццубо гьилуч1игу энщубгу тухилъирой мук1ур лъидулореху, гьегев вот1онгуч1игу ишукку гьервади вулондду. Бигьуригьи вол1идду гьегев, ащт1агьи бахуннирсси Гьиласси Гвалдагъоддусси къват1ихо вохъодду.

- Ассалам алейкум, ащт1агьи! – гъодду гьит1ондду вошуди.

- Ссаламул1и гъгъиммати игьиддуссугу, ц1ц1иягвагу хъабхъашодду икуннявугъи ден мен, - гъодду гъуллиддулореху, ащт1агьиллоди рац1ц1индду: 

 - Ц1инноле дубо мухал ялъибор кеч1ил? – гъодду.

- Ц1инноссу, - гъодду жъаваб иччидду ихводушащув воч1ухва вошуди. 

- Гьолддуссол дан ц1инноссял адам – диб золо миц1ц1а элло, - гъодду бергьандду ащт1агьуди гьигир пара вук1к1ундду гьегев.

Беркъагу вокьалхъисси ихводушащув вошуболо бич1ч1уннидду энщдигу адаллъир игьибгъиб: рази лъич1игу вокьугу вахунну. Вугьу ургъуннигуч1игу, гьегевло къечалагу вулондду ихволакку. 

Гьегев вохъодду ащт1агьи бахуннирсси гьедебгу къват1ихо, воч1ухва воццула бул1ибгу дан гьегешилало бул1идду.

- Ивади вот1у дивул воццул? – гъодду ургъелло буккудду, гьоч1о мич1и ц1ц1уд1ур воцци вулондду гьедевул хъалиду.

Вол1идду гьегев, вол1идду, гьоч1о рехудуло вуккудду ащт1агьиллохо.

- Ассалам алейкум, ащт1агьи! – гъодду къордду мич1и воццуди. 

- Дуб ссаламул1и гъгъиммати игьиддуссугу, ден мен гьунк1алгу вук1к1уння вугъи, - гъодду жаваб иччидду ащт1агьиллоди. – Ц1инноле дубо мухал ялъибор кеч1ил?

- Экьил ц1иннич1игу бок1удя, дин ихводушажа, гьегелубо, воцци, ибгу дан ц1ц1инно: кеч1илло, мухалло, бок1удогуссял хабардулло.

Жъереху, босон дий муха, - гъодду гьит1ондду ащт1агьиллоди.

- Чончи, - гъодду гьит1ондду ихводушащув вошуди. – Жибгу мин бокьиди бет1инноссубреху, дило анччиб. Мин себлъиболло рошо гьит1омор, дин дуб мигъуллакку рокьочул рукъидя. Дин вул1ило анччиду бик1вобор, дин вук1к1унну лъидя. 

Ащт1агьи разило лъидду, ихводушащув вошо муха босамадо авжадду.

- Онщигу дин ича бещолъир вугъи. Зологу букьидду бигъи, инукку инало лълъенно данно рикъудягьалла. Якъи дин ичил лълъен ц1ц1аду, амма гъадору лълъен зархудду ригъи. Йоломадоссу  ичил эби игьиболло гъадорухво л1ерди. Гьербигьи дин рихи анжидилодду, зарло бихъонлъиреху, к1ол игьи. Гьинжъелло йоломадоссу ичил. Онщило дин таннолъи диргу миярлореху, миярул1и щогъгъваллохъи ц1ц1адолъи ибулгу ичил. Дибо рок1волло бигъгъо: гъадорло гьонолдду зархуддуссиригьи, экьисси содолъирлехъегъо бик1удя гьегелл1ол миярдаладду. Вулон дин гъадорхъи лъовалореху, рикволъи мич1и ц1а. Себ заман рик1во ц1а – гьегеб биквор абжадду гъадор. Сирди дин гьегер ц1а диргу миярул1и щогъгъваллохоло диргу анжидухволо рехъидохвобугъодду, дин вохудвадигу гьеллидду вулон. Гьарч1онреху, ибгу дан ц1атодду, анжидило дир миярул1и щогъгъвало реккуло.

Ащт1агьи кьапешоддулореху, себ эбиболо гьит1омадо бик1водду, амма къвот1и рок1волло бигъгъобригьи, анччидду бигъидду.
- Рик1волъи дин миярул1и щогъгъвало рик1воблълъугуреху, вулон гьудваххардду. Гьудугъгъвон анжидухъи ракъи решобиллореху, игьи инква. Вулон онщило чониводи, гьагъгъорадо: белирдул. 

Шамми анжидилодду, ч1егу жъаби. Гьегелил1и рикьи иквон, бак1волол геллолъи ангибала. 

Ащт1агьи гьинжъелло к1ол архомадо бик1водду, амма ягьи игьидду.

- Онщигу  дибо гьагъгъо ч1егу баходдусси пера. «Эбиди биссиди ч1еркьиссу?» - гъодду рац1ц1ин дин гьегелихъи. 

- «Гьоноб ссигьи ссубдди гьит1омадо, эндди дич1улч1у ригьугъводи гьунц1ц1и раччуннирдду», - гъодду жавабло иччидду, себгъиб пера абжа себлогъиб ч1иннир. Дин гьегейил йогъоллъилореху, гьегелихъи гьит1он, гьунц1ц1и дий раччунногъодду. Гьунц1ц1и ригьугу ригъгъобгъиб бит1игъо бик1удядду. Чомло зубуллакку ч1егуло белирул1и бак1вол занк1уннидду биц1идду бигъи гьунц1ц1иди. Тихоллъи дин пердулло инквалч1уреху, бок1воллъи гьегелила гьунц1ц1илогуссол бак1вололлореху, вулон ишва. Себгъиб пера бехуду беккурадо абжареху, дин гьегелла ц1ул жъаби. Себгъиб рагьал ц1улулл1и дункунни онщич1у, себлогъиб рагьалуди дин решиноло шаммолъи.

Дин релобахъи решинол1и рагьалло биччиреху, онщило гьило вут1и гелли. Дин бигьуригьи гьегебалла гелгедир вугъи, гьанк1ешо чук1вобиллодду, ахирло  дибо гьагъгъо гьунч1орл1и хвололореху, дин гьегелло гьило лъибди.

Ягьи идугу билддич1игу, ащт1агьиллоди къордду:

- Экьисси пухьумашагъилреху мен!

- Гьа, гьелддуле! – гъодду къордду ихводушащув вошуди. – Жъе, гьоба гьагъгъолъо мигъул.

Авжадду гьегев ащт1агьуч1у мигъуллакку рокьочул ч1ч1урк1к1вонну, гаркьи вохъобригьи, гьегелч1у бесун къиннолдду. Гьегелълъукку рейло лъибдду вогъгъодду гьегещув ч1егуло воцци. Лъобулгулло воццул ишвало волондду, авжадду сору вахуннирло, имур ихводула сору рокъидду гьалт1уннирло.

ХАНЩУБЛО ГЬЕГЕЩУВ ВОШУБЛО ГЬАКЪИЛЛ1И

(гуржъийолуб муха)

Вахуннир вук1водду сев воч1ухва хан. Живгу вохорло лъидду вуч1иду ригьи бигъгъубригьи, гьегещди валидду энщувгу севгуиб ирси бихидя вошолореху, гьит1ондду: 

- Див вошо, дувогу гьагъгъор дин – себгъиб чук1а диб гьинжъер шудила, желъал ссулъибор щела вуч1идя дин, мин мингу севгу воккудя, ибгу ханлъирло дуч1у квокьи бик1удя. Вол1и, зуди бигъолъо инукку имало дубогу гьажъатигъодду ч1облълъу себ-себ бужурлогусси милки, къинт1илъир руккуболло, гьажъатиб буккуболло дуйгу кабду парагъгъати миса бик1уду - гъодду. 

Вошо имулоло анччидду, гьегер ссаати вулондду имуб амру т1обанноллу. Гьегещди сору бихидду бигьугу орсило, вол1о вук1водду ибгу ханлъир биччидду, энщубогу багъу ч1об мисалла – билола бик1воб, гьинулъирола бик1воб, гьонл1и бик1воб, ялъибор алхулл1и решл1и бик1воб, игьир бок1водду энщуйгу золо багъвол хъалал.

Зудол богъолдду бигьолгу хъалаллореху, рази-ракидохъи ишва вушодду. Имуди л1ердило валидду, рац1ц1индду:

- Эбгъил, вошо, игьиде дуйгу милкил дин молълъигьирохъиба, бик1удяле дуб гьинни кабду миса къинт1илъир ригъгъобор? – гъодду.

- Бик1удя, има! – гъодду гьит1ондду вошуди. – Инукку имало дибогу миса багъу ч1оч1облълъу, - биладахъило, гьинулъиролало, - дин игьи золо багъвол хъалал.

- Ургъел дула, див вошо, - гъодду гьит1ондду имуди, - мин игьибул милкил дин гьит1онохъибассол ссу. Беч1улгу хъалалиди, вошо, къинт1илъироч1укку жъиргъидосся мин. Дин духъи ходидду бигъи: ибгу ханлъирола восонлъогъо гьилла ссубулло бужурол1олло адамдду, гьегевул дуво гьилубгъво, гьегевуллогу нокволл1улъирло биччогъодду. Гьегелудижа дуй къинт1илъир ригъгъобригьи иччидя бужурлогусси кабду к1ол. Ц1иннидду бик1воб: гьек1ащув бужурол1и гьомологъи иб мисалла, гьелълъу милкило, гьинни кабду мисало иннагуло бисиння. 

МАЩХЪИЛ – МИСИДИЛЧ1У ХХЕРА

(эрменолуб халгъгъилл1и муха)

 Иннаболо вахуннир вук1водду бигьугу маишатилогусси бурт1а хан. Гьегев беркъа-беркъа вазирадач1у къечалагу хохолщуб ролалло боладду вулиння вук1водду городахъило гьонадал1ило халгъгъилди эншилогу эби гьит1омадоболо анччиду.

Онщигу сер гьонл1и ханщуйо бади йуккудду зологу багъу йоши. Гьегей гьагъгъобщди гьит1иння бик1водду: ц1ц1адуло ай, икуннуло ай, гьелло гьарч1инну гъгъощиддулогу, - гъодду. Ханщди, вугъгъво энщубгу хъалаллолодду, вазирадахъи гьит1ондду:

— Пулан гьонл1и яхуннир  и багъу йоши. Волондду гьит1ом, ханщуй гьажъатигъо жий гьорч1ч1илъо йичиннудду, - гъодду.

Вазирадул волондду гьедер гьонл1ило, бисонлъидду йошул1и милкило,  тамашалъир игьидду гьегелл1и багъулъирола. Гьегелуди гьит1ондду йошул1и имухъило илухъило хан гьайран лъиддугъво биссий йошуч1укку, гьегей йичинну къворокъоддугъво гьедевдду.

Йошул1и има вук1водду мискин хур бекьидя гьек1ва. Бужуч1игу гьегев, ханщди энщуй йошуй гьегебгъгъва гъгъиммати иччидягъодду. Амма ханщувул адамди гьегещуб рок1во бигъолдду, гьербигьи гьегещди гьит1ондду:

— Ищил ханщувул сседукку гьалт1уннял, гьещуб амурулла рокъидду бик1удя. Онщило рац1ц1индду йошухъи:

— Дий йоши, ханщди элтадду энщувулгу вазирадул мин ходу. Эбилехъе гьигилухъи гьит1инно? – гъодду.

Йошуди рац1ц1индду:

— Ханщуб мащхъил эбигъил? – гъодду.

- Мин эбгъил, диб белир, лъайле рухидду? Эби мащхъилгъил ханщуб бик1удя? Гьегещч1у квокьи дунял, энщурогу ч1обгъиб идя, ил1ил – гьегещувул сседукку гьалт1уннял, - гъодду гьит1ондду имуди.

— Гьелдду ссу, див кунт1уч1у бик1уду буккудя эби илъиболло мащхъил, ссудигуло ден гьещуй кунт1уй йилинносся, - гъодду гьит1ондду йошуди.

Волондду вазирадул, бехъолдду ханщхъо йошул1и жъаваб. Тамашалъир игьидду ханщди, амма иду сабаб бик1воч1игу, йошухъич1ч1ало къвот1и игьидду мащхъил бихиду. Боч1адду гьегещди гьоч1о бигьа  мащхъил – авжадду т1амссибдул бещду ругьунлъир. Гьегеб  мащхъил бихибригьи, ханщди бещидду энщуйгу нусаллълъий багъу т1амссалореху, элтадду гьеделлълъий сагъватилъо. Йошубо багъу ч1одду т1амсса. Имухъило илухъило релъо-зубуло шур игьиду, гьегей йилондду вазирадуллогу сору ханщуйо рейди.

Ханщди гьокьугу зубуло гьокьугу релъоло нусхъвор игьидду.  Йичондду ханщди гьорч1ч1и, авжадду вахуннир гьегевул гъгъиммати-гъгъадирулогу. 

Рулондду сер решинболо, ч1егуболо, хан гьинжъелло авжадду хохолщубул ролаллогу энщубулгу городал1ило гьонадал1ило ссордир, халгъгъилди эншилогу гьит1омадосси дан ц1инну. 

Себ онщигу гьегелддугу ссордирссиригьи, хан гъгъощщидду хъачагъахо кводи. Гьегещуб пишало ц1иннидду, гьегелуди гьегев к1к1вабдич1игу, бурт1а купецищуй вахолдду.

Купецищди хан бот1и гьакъуладило вушолдду, иччидду гьегешхъо михи, риххолдду т1амсса бещогъодду. Ханщди бещидду т1амсса, энлълъибо бади бигъгъидя т1амсса дунялла себгуло ссубгвасси багъу. Гьегеб т1амсса гьагъгъобригьи, купецищуй гьорч1ч1уди гьит1ондду кунт1ухъи:

— Гьегев т1аммо беч1ухва т1амсса бещду. Гьегеб бехъолъо ханщуй ссагъватилъо, гьедещдило налъи гьила реддоссябу рисиння, - гъодду.

 Купеци вулондду бот1и гьакъулади т1амссибдул бещдящхъолореху, гьегещхъи гьит1ондду:

— Гьажъати иду ханщуй ссагъвати. Бещо т1амсса, амма ц1иннидду бик1воб, дуннялла гьегелч1у багъу себло бик1уду лъидоссялъир. Гьегелл1и беч1ухвалъирло бик1уду буккудя ханщур залулла рокъиб, лъингъгъвасси беч1ухвало тигу мич1ило тигу. Диб т1алаб т1обаннолъиссубор, дуч1у галла миярло рик1удосся, - гъодду.

Гьегеб анлъибригьи, хан золо воргьандду, энщургу гьакъул1и беххулалъирло гъгъаблъирло гьегещубо чончи ц1иння бик1водду. Гьегещди бещидду т1амсса миярек1ващди гьит1онохъибасси. Т1амссул1и бик1унула бещидду гьарпил (энщуйгу гьорч1ч1удиссугу балидоссягьалла) эншила къинт1илъиргъореху, жив ворч1уннолъогъодду ходидду. Купеци гьалт1ола золо разило лъиддуреху, т1амсса бигъгъолдду ханщуб хъалалло. Вазирадади ц1иннолдду ханщуй гьорч1ч1убо ссагъватилъогъо бигъгъодду. Гьегей гьорч1ч1уди т1амсса абхволдду, гьегеб лъингъгъвасси мич1ило беч1ухвало бисонссубригьи, тамашалъир игьидду. Ибгу т1амссул1и гьисаб игьибригьи, себ бик1унул1и гьагъгъодду гьарпил. Хъвардиб данно балидду, кунт1ула бул1иб дан ц1иннибригьи, ханщуй гьорч1ч1ул1и босо таннидду. Хан гьегелч1у сседуло гьокьулдило, борц1ц1ададило, решимададило ссордя вук1водду дунялла, амма гьегеллълъибо рок1воллоло бигъгъидосся бик1водду гьегев гьегебгвасси данлълъиво бади вуккудягъодду.

Ханщуй гьорч1ч1уди амру иччидду т1амсса бещиб гьек1ва гьину шанногу, зарал тигу хъалаллълъиво гьини вохъолъогъодду. Вазирадул купецилогу сору волондду гьегещхъо ишва, кабдду бот1и гьакъулади, амма хан золо бат1а лъидду вук1вороди, гьегелуво гьегев ц1иннич1игу. Т1амссибдул бещдя вучондду байниллоло, авчолддуло, ц1ивол ролалло бололддуреху, вучондду ханщуб хъалалло. Купецищди молълъигьидду гьегещхъи экьи вук1уду вуккудяболо хъалалч1у гьину, экьи къулунняболо гьеделуй. Хан гьакъулади гьинни кабдибригьи, ханщуй гьорч1ч1и гьегер ссаати лъибдду гьегещхъо, гьегевул гаркьило вац1идду, гьоббадидду.

— Гьумжа гьит1омадо, гьорч1ч1и, - гъодду гьит1ондду ханщди, - мащхъил – мисидилч1уло ххерагъодду.


Пиринч1ул1и гага


(вьетнамл1и муха)

Зологу беркъагу, дунялла къирло бижунносся ригьи, адамий вахунну реччин бик1водду. Лъалло гьеч1егъгъидоло гьалт1уння вок1водду гьегевул гьанноххилогъгъвасси, амма эби игьиболло гьегелубо бажъарунносся бик1водду бигъгъуло маишати иду. Гьигилдду реччин маишати адамий гъгъощирссиригьи, эбигъилреху босиння гьайванал1и гьакъилл1и, зологуло гьигийилгъгъва мич1ол лъанц1ц1ал1и гьакъилл1и.

Онщигу решиноласси шан  онщило гьикьу гьарч1омригьи, гьегеллълъибо гьагъгъодду адамло, гьину шанногуссол гьайвамилло экьи азабулаболо, гьегелл1и гьегелуло рок1во узадидду. Гьегеб ургъуннир абжадду экьилехъегъо гьегелуй кумеки идодду. Бигьуригьи ургъуннидду решиноласси шан, ахирло къвот1и игьидду себ дан идури: дунялло  пиринч1и бел1елдду. Амма гьегеллълъибо ц1иннир бик1воч1игу, адамийло, гьайвамайло, воч1ухволуйло, мич1олуйло икунну бигьа бик1уду буккубор, гьегеб эбигъгъва беч1ухвалъирол1и бик1удяболо. Гьербигьи решиноласси шанобо рок1волло бигъгъодду дунялла вахуннирссол ибулгу бадило вак1аруннидду, гьегелухъи эннухъигу рац1ц1инну.

Кав лудо к1вабдолъибригьи, дунялла ибгъибгъгъва шан, еч1ухвол ащт1агьалаккуло пилилилаккуло айжадду, лъанц1ц1ало ехъило ехуду сседу рейло яххидду. Гьегейил ибулгу як1аруннибригьи, тахила гьогъгъу бик1воддусси решиноласси шаноди гьайвамахъи  гьит1ондду, пиринч1ул1и гага эригъгъвасси рик1уду руккудяболо, энлълъий агъгъилу иччогъодду. Лесседу бет1ондду пил.

- Ибданч1у чончи бик1удя, - гъодду гьит1ондду гьегелдди, - пиринч1ул1и гага денгъгъвасси реч1ухва игьибор.

- Гьелддусси гага рик1уддя мок1вогу реч1ухва, - гъодду разол лъич1игу гъалбац1ило ц1иркъило, - гьегер иду руккудя ищил1и гумугигъгъвасси. 

- Бит1игу, - гъодду бокьиди  бет1ондду сей, - амма зологу чончи бик1удя бигъи гьегер гага денгъгъвасси иламдур.

Эмигвашилолехъегъо анччидодду решиноласси шан ургъунниргужа, бокьиди бет1ондду лъанц1ц1и:

- Дибо ч1одду, пиринч1ул1и гага денгъгъвасси игьибор гьит1я, - гъодду гьит1ондду гьегелдди. – Гьегер гага пилгъгъвасси реч1ухва рик1вобор, денгъгъвассол мич1олуро гьегер икунну билддосся. Себлоло, пиринч1и гьегебгъгъва беч1ухва илъибор, адамийло гьайвамайло чомгуло гага ибгу умурулийгу ригъгъудя, гьербигьи гьалт1унну къворокъидосся. Ибулгу к1к1вагьалол лъидя. Ил1ий решиноласси шаноди гьегелддурий ссужа пиринч1и элтарадо. Гьелдду бик1вороди гага иду руккудя денгъгъвасси мич1и, гьербигьи ибулгу гьалт1уннуло вук1удя, сонсой кумеки идуло буккудя. Мич1олгу гьалт1уннибор – мич1игу гъгъощдя, вугьолгу гьалт1уннибор – бигьугу гъгъощдя.

Решиноласси шаноро багъу ч1одду лъанц1ц1ол1и рет1он.

- Гьинжеллакку ибулгу гьалт1уннуло вук1удя, сонсой кумекило иду буккудя. Адамди эннуйгусси пиринч1и гьанноххидду гъгъощоллу буккудя, к1к1вагьалолгъибул моквола воч1обулдо - пиринч1и гьегелухво жибгу бигъгъидоссяжареху, - гъодду гьит1ондду решиноласси шаноди.

Гьигиллакку адам гьанноххиду вук1урадо, эннуйгусси пиринч1ул1и гага гъгъощоллури.  

Лъобгу ххунт1ул1и боши

(англиялл1и муха) 
Бахуннир бик1водду дунялла лъобгу ххунт1ул1и боши, лъобгу боцци. Ибулгу дуруси лагалогуссол, гургумол, кванор гьирол, аблълъинолгу кепол1ол мигъерч1обашул йок1водду.

Ц1ердулло данно гьегелил1ол арлълъинол рок1водду: Ниф-Нифло, Нуф-Нуфло, Наф-Нафло.

Ибгу къинди гьегейил ххвочи к1вордол1и ил1у гиргилахъволо йок1водду, милъиркьи юкьирилло йок1водду, игьурдал1ило йок1водду. 

Гьило рехъодду ссибиру. Милъи гьинжъер гьедебригьигвагу букьирадо бик1воч1игу, чаккулъиб решудоло гьило рит1ол архводду рок1водду кванорол хъвойол гьиродулло.

- Ил1ий гьинжъер ригьи бигъгъу кьинудола ургъунну, - гъодду гьит1ондду онщигу Наф-Нафоди энл1олгу боццулухъи охходдоро беркъагуло бич1ч1идду. – Ден ибгу ч1ирч1идир содолъироди. Ил1ил егъешодду рукъудо ялъидуло лъидя. Жъе милкило игьидду себлълъу онссала сору кьину рухиду.

Амма гьегелл1ол боццулубо гьилур бик1воч1игу гьалт1и гьило бихиду. Онщи хвардуло гьинц1обил баччуннулолч1у, бигьугу чончижареху гьоч1о рехудуссол онссол зубодул гьонхъи ссордуло, хурдахъи лъиблъищдуло. 

- Бехуккудду бик1удоссябу! Кьину гьинжъелло гьудугъгъвонбу. Ил1ил кволъило гьонхъи ссордябу, - гъоддуло гьит1ондду, Ниф-Ниф мияр гьикьулогу гьонни бишодду.

- Къворокъобригьи, ден денгу идя дийгу милки, - гъоддуло гьит1ондду,  НуФ-Нуф игьурул1и ил1у абхводду.

- Денно гьебгу идя, - гъодду гьит1ондду Ниф-Нифилддило.

- Биссирогу ч1об игьо биссиди. Гьербигьи ден денгу себгулдди идя дийгу милки, - гъодду гьит1ондду Наф-Нафоди. – Ден бигъидосся биссил айжило.

Жир-жир зубу содолч1у содо лъир бик1водду дунял. Амма Ниф-Нифло Нуф-Нуфло эдеуннир йок1воч1игу. Гьегелибо гьалт1и рок1волло бигъгъоллуло гьилур бик1воч1игу. Гьегелиди охходдороллакку гьеч1егъгъидоллогъгъило себгуло идя бик1воч1игу. Гьегейил гьалт1илъогу эннил1олгу ххунт1ил1ол бошулил1ол игралил1оло, лъибк1елало, гирди яч1ч1ирилло йок1удя йок1водду.

- Желъалссило ил1ил гьонхъи ссордя, - гъодду гьит1иння бик1водду гьегелиди зубул1и, - щела охходорогу айжидя къворолила. 

Амма гьилосси зубуло гьегелиди гьит1иння бик1водду гьегебгу дан.

Микъич1у л1ерусси беч1ухва игьурула оххо-охходдоро белора зарл1и макъар бик1вор абжабригьи, к1к1вагьалол  йоццибол ахирло айжадду гьалт1уннирил.

Ниф-Нифоди гьукму игьидду, иб данч1у бигьало беркъалогъо бик1удя сит1ал1и милки игьибордду. Себгулологу бадило т1аммич1игу, гьегелдди гьегебалласси гьакъу игьидду. Гьеч1егъгъидорий гьегелл1и хъвоши гьадур бик1водду.

Ниф-Нифоди бик1волдду ломла гьоч1о рехудусси сит1аллол1и себ сумалореху, энл1игу милкилла золо разидохъи, рок1во лелодохъи кеч1и къордду:

Ахьал дунял ссордиболло, 

Ссордиболло, ссордиболло,

Гьолч1у ч1агво милки бисинносся,

Бисинносся, бисинносся! – гъодду.

Гьегер кеч1и къордиргужа, гьегеб булондду Нуф-Нуфохо.

Нуф-Нуфло рук1ул гьудугъгъвон энлълъийгу милки игьир бик1водду.

Гьегелддило гьаракатилъир игьир бик1водду гьегеб рок1во къинт1и, кепи ссуб гьалт1и ххеххи бул1оллу. Лесседу, боццигугвагу, гьегебло энлълъийгу сит1ал1и милки идугъводду бик1водду. Онщило гьукму игьидду гьегелддусси милкилч1у гьину кьина золо содогъо бик1удядду. Милки бик1удягъо бещало онссало ангибал1ило релорол жалибал1ило игьибордду. Гьегебалла идуло игьидду гьегелдди.

Гьегелдди к1к1вабдду ил1у мокъадуллореху, бещидду гьегебул жалибахъи, ломло гъурдолдду бекъубул лъахиболло. Гьеч1егъгъидорий милки гьадур бик1водду. Нуф-Нуф ч1угьуннидду чомц1угуло энл1игу милкилла гьилало ссордду, кеч1и къордир абжадду:

Диб чончи милки,

Ц1ив милки, беща милки.

Ден сирдосся ц1ц1ач1уккуло, хухудироч1уккуло,

Ц1ц1ало хухудирло, ц1ц1ало хухудирло!- гъодду.

Гьегеб кеч1и къорддугу бул1ич1игу, решуч1у мигъуллакку гьеллидду рейло бигъгъодду Ниф-Ниф.

Гьонобреху, дубло милки гьадур! – гъодду гьит1ондду Ниф-Нифоди боццухъи. – Ден гьит1ондду бигъи, ил1иди гьоноб гьалт1и ххеххи идягъодду! Гьинжъер ил1ил1и иду дан ссу, ил1ирогу гьилуб игьир йок1уду лъидя!

- Л1ел Наф-Нафохо гьарч1инну, гьегелдди энлълъийгу экьисси милки зуди бигъолъидиболо. – Экьибологу ил1ибо гьегеб гьагъгъоч1игу бигьугу ригьибу!- гъодду гьит1ондду Нуф-Нуфоди боццухъи.

- Л1ел, гьарч1инну! – гъодду мук1ур лъидду Ниф-Ниф.

Ч1егуло боцци, эннил1и ургъел иду данно ссугъводду, зологу разолдохъи, решобач1у мигъуллакку т1ирхьуннидду.

Наф-Наф гьор чомгуло зубу энл1игу милкилч1у бехъиду бик1водду. Гьегелдди баччуннидду гьинц1обилло, регъергъолдду рилолло. Эдеуннич1игу энлълъийгу бужурлогусси, беща, мочич1уккуло, ц1ц1ач1уккуло, содолъироч1уккуло жибгу жъиргъидя милки игьир бик1водду. 

Гьегелдди игьидду милкилч1у гьину гьок1ору л1ут1илхъи дащдягьалласси гьинц1ц1уло, л1ерусси рещл1иккусси боц1о энхогу гьинни бул1ич1игу бик1уду.

Ниф-Нифоболо Нуф-Нуфоболо боцци гьалт1уннир бисондду.

- Эбигъил мен зуди бигъолъир? – гъодду соругу къордду  тамашалъир игьидду Ниф-Нифодило Нуф-Нуфудило. – Гьоб эбигъил, ххунт1ул1и бошиллойсси милкиле, гьунссу хъалале?

- Ххунт1ул1и бошиллол1и милки хъалалъо бик1уду буккудя! – гъодду парагъгъати жъаваб иччидду гьегелий Наф-Нафоди гьалт1унниргужа.

- Мен севгулологу бейхъудулла ссуле? – гъодду рок1во лелодохъи лълъунк1уннидду гьит1ондду Ниф-Нифоди, онщило Нуф-Нуфохъи къик1уннолдду. Ч1егуло боццуй золо кепилъидду, гьегелил1и гьоило лълъунк1ило лелоллассол игьурдахоло бехъодду.

Наф-Нафгъиб, себгуло анлъиссубгвагу, энл1игу гьинц1олл1и къен игьир бик1водду, энлълъийгу энддигу кеч1ило къордиргужа:

Ден, гьай-гьай, ибулеч1у ц1ц1удур, 

Ибулеч1у ц1ц1удур, ибулеч1у ц1ц1удур!

Милки ден игьир гьинц1обал1и,

Гьинц1обал1и, гьинц1обал1и!

Дунялла себгуло чон,

Ссигьир чон, сирдирлъирлогусси чон,

Кабдосся гьор гьинц1ц1уллолади.

Гьинц1ц1уллолади, гьинц1ц1уллолади! – гъодду.

- Гьегелдди эбигва чонол1и гьакъилл1игъил босамадо? – гъодду рац1ц1индду Ниф-Нифоди Нуф-Нуфохъи.

- Мен эбигва чонол1и гьакъилл1игъил босамадо? – гъодду рац1ц1индду Нуф-Нуфоди Наф-Нафохъи.

- Ден боц1ул1и гьакъилл1и, - гъодду жъавабло иччидду, Наф-Нафоди себлоло гьинц1о гирдолдду.

- Гьарч1омул, гьегеб боц1уч1укку сирдирссиллол! – гъодду гьит1ондду Ниф-Нифоди.

- Гьегеб сирдду жибгу икуннялч1укку! – гъодду гьит1ондду Нуф-Нуфодило. Ч1егуло боццуй зологуло кепи лъидду.

- Экьиссол боц1олгъил гьолълъу йок1уду лъидя? – гъодду гьит1ондду Ниф-Нифоди.

- Сейилгулло боц1ол гьолълъу ссу! Гьегеб жибгу ч1ч1ук1у! – гъодду гьит1ондду Нуф-Нуфоди. Гьегеб ч1егуло абжадду кьибдийоло кеч1и къордирло:

Ищил сирдосся кванор хъвой боц1уч1укку,

Кванор хъвой боц1уч1укку, кванор хъвой боц1уч1укку!

Инул мен бел1о, абдал боц1о,

Бохор боц1о, ссимкъу боц1о? – гъодду.

Гьегелий гьажъати бик1водду Наф-Нафол1и ссим бигъгъоллу, амма гьедеб гьегелилоххардду гьарч1онноч1игу.

- Л1ел, Нуф-Нуф, - гъодду гьит1ондду Ниф-Нифоди. – Ил1ий гьолълъу иду дан ссубу! Ч1егуло къваку боцци булондду гьонхъи. Микъукку йолинногужа, гьегейил кеч1и къордирло кьибдийоло йок1водду, решл1и гьинни кабдибригьи, къоркъойо айжадду, решуч1у гьикьу кьихондду бик1воб боц1оло данно бич1ч1олдду. 

- Эби хъуйгъил? – гъодду разигу тигу гъуллидду ссимкъу, чолтоб боц1о, онщило лъибдду булондду мич1ол бошулил1ол лъоч1ч1одулло  лълъунк1ило анлъирсси мисалло.

- Экьиссол боц1олгъил гьолълъу йок1удя! – гъодду бек1ел гьит1омадо бик1водду гьегеб заман ссураталассугу онщигуло боц1о гьагъгъоссуб Ниф-Нифоди.

- Ил1иди магьар биччидя гьегелл1и, гьербигьи ц1иння гьегеллълъибо! – гъодду гьит1ондду онщигуло бит1и-бит1и боц1огу гьагъгъоссуб Нуф-Нуфодило.

Боццулий гьинжъелло кепи лъидду, кеч1и къордир айжадду:

Ищил сирдосся кванор хъвой боц1уч1укку,

Кванор хъвой боц1уч1укку, кванор хъвой боц1уч1укку!

Инул мен бел1о, абдал боц1о,

Бохор боц1о, ссимкъу боц1о? – гъодду.

Себ заман гьегелибо гьагъгъодду бит1и-бит1исси гьину шанногусси боц1о. Гьегеб зуди бигъидду бик1водду реч1ухва решуч1у мигъулла, гьегеб бик1водду гьило гьарч1ондду сирдягвасси, ссимкъвол гьарк1обиллогусси, реч1ухвол солибаша к1олло бик1водду. Ниф-Нифол1ило Нуф-Нуфол1ило гумугуло сири бигъгъодду, белорол мигъерч1обил ч1ирч1идир абжадду. Пагъгъирол бошулибо сирдироди егъергъиду билддич1игу. 

Боц1о гьадур лъидду гьегелило гьило лъибду, ч1аркьуннолдду солиболло, къик1уннолдду гьанч1ч1ил гьарк1уло, амма ххунт1ул1ол бошул решудорогу анлъибул ружемилло къордду, яч1ч1индду йолондду. Гьегейил онщигуло гьегелдду ххеххол гьеллибул йок1воч1игу! Боквокво боччи мижабиллодду, кьехвал1ол гьиродулло роч1ч1олдду, гьегейил энни-эннил1игу милкилхо гьеллидду йолинно йок1водду.

Ниф-Ниф лесседу бехъодду энл1игу сит1ал1и хъвошиллохолореху, гьиннило лъибдду, бещилл1и йокъандду боц1уч1у магьарукьи гьинц1ц1у.

Гьорссатигу архон гьинц1ц1у! – гъодду к1к1уннидду боц1о. – Гьунссугуло ден гьор рихъоння!

- Ай, - гъодду лълъунк1ешодду Ниф-Ниф, - ден архиннося!

Гьинц1ц1улч1у рейла анлъир бик1водду ссимкъу чонол1и гьухьел.

- Гьорссатигу архон гьинц1ц1у! – гъодду гьинжъелло к1к1уннидду боц1о. Гьунссугуло ден пудя дуб ибгу милки бурдду булиннягьалла.

Амма Ниф-Нифобо сирдироди себгуло жъаваб иду билддич1игу. Гьербигьи боц1о абжадду пудирадо: «П-п-п-у-у-у!», - гъодду.

Милкилч1у ломлакку бурду болондду сит1ал1ол сумобил, милкилл1ол къеннадул гьанк1ешодду.

Боц1уди онщиссило гъгъуди гьухьелло кьаннидду, ч1ец1улъидуло пудидду: «П-п-п-у-у-у!» - гъодду.

Боц1уди лъобц1улъидуло пудибригьи, милки бурбушодду булондду инукку имало, пудилол пудибригьигвагу. Боц1уди  мич1и ххунт1ул1и бошул1и мижа биччир бик1водду. Амма Ниф-Ниф буч1ч1инну борч1уннидду, сер минутиллакку гьегеб бехъодду Нуф-Нуфол1и гьинц1ц1улхво.

Гьинц1ц1у дащидду боццул югъгъвом пара, анлъидду боц1ул1и рет1он:

- Гьа, гьинжъер ден биссил ч1елгулло икуння!

Ниф-Нифло Нуф-Нуфло сирдду сонсоло гьарч1ондду. Амма боц1о золо багъидду бик1воддуреху, гьукму игьидду ссигьирлъир иду.

- Ден рок1воркъи лъи! – гъодду къордду гьит1ондду гьегелдди милкилибо гьинни анлъидягьалла. – Ден икунносся гьенелддуссол хъеллалла йоч1орссол  ххунт1ул1ол бошул! Ден ишба булиння.

- Дубо анлъиде? – гъодду рац1ц1индду Ниф-Нифоди Нуф-Нуфохъи. – Гьегелдди гьит1он ил1ил икунноссягъодидду, ил1ил – хъеллалла йоч1орссолгъоди.

- Гьеб золо чончи! – гъоддуло гьит1ондду, Нуф-Нуф  гьигир минути ч1ирч1идиркку бигъидду.

Боццулий золо кепи лъидду, себгуло бик1воссубгвагу гьегейил кеч1и къордир айжадду:

Ищил сирдосся кванор хъвой боц1уч1укку,

Кванор хъвой боц1уч1укку, кванор хъвой боц1уч1укку!

Инул мен бел1о, абдал боц1о,

Бохор боц1о, ссимкъу боц1о? – гъодду.

Боц1уч1у булинну рок1воллало бик1воч1игу. Гьегеб исибухъило лъидду, бекъащидду бик1водду. Гьегеллълъий золо кепи лъидду. Гьегелдди бещилл1и бигъолдду бик1водду релъи. Экьи бигьадохъиди гьегелдди бужолъи ч1егу абдал боши!

Бошул лъайло йогъгъобригьи, боц1о, рихи гьайманул1и ххучалодду, багъудохъи милкилхо л1ерди булондду. Гьинц1ц1улхво л1ерди бехъобригьи, эннагу гьила ххучало т1аммидду, багъудохъи т1ик1ешодду.

Ниф-Нифло Наф-Нафло золо сирдду.

- Эмигъил гьенев? – гъодду рац1ц1индду гьегелиди, гьинжъелло гьегелил1ол мигъерч1обилло ч1ирч1ишодду.

- Гьобоб ден-ден-ден, пагъгъир мич1и гьайман! – гъодду релора гьек1ур рет1онола зуннидду боц1о. - Элтей ден релъо рухиду, ден редач1уккуло таннидду золо багъиддубу!

- Элддяле? – гъодду рац1ц1индду боццухъи рок1во чончи Ниф-Нифоди.

- Гьайман элтаболло лъидя! – гъодду разилъидду Нуф-Нуфло. – Гьайман – боц1о ссу.

Гьинц1ц1у руч1онлъибригьи, бошулибо гьайман гьагъгъоч1игу, гьагъгъодду гьедебгу  реч1ухвол солибаша боц1о. Боццибади дархъуннолдду гьинц1ц1уло. Эннил1игу иб – ссубла гирдду гьегелла гьила, ссимкъу боц1о эннихогу гьинни лъибдич1игу бик1уду. 

Боц1ул1и золо ссим бигъгъодду. Гьегеллълъибо билддич1игу бошул бужоллу. Гьегелдди шаммолдду эннагу гьилакку гьайманул1и ххучалореху, ружен къордду:

- Огь, йогъибулреху! Гьоб милкилл1и гьорссати себгуло беккудосся!

Гьегеб абжадду пудир. Милки рук1улгу ч1ило лъидду. Боц1уди пудидду ч1ец1улъидуло, онщило лъобц1улъидуло, онщило богъгъоц1улъидуло.

Ломлакку бурдду болондду лъахибол, къеннадул гьанк1ешодду, амма милки онщи зудигу бик1водду. Боц1уди инщдуц1улъиду пудибригьи, милки бегъергъаддулореху, биххидду. Сергу гьинц1ц1у эбигъгъваболо ригьи зудигу рик1водду боххибул данач1у рокьу. 

Кутакилогу сирддугужа, бошул яч1ч1индду йолондду. Сирдироди гьегелил1ол чук1вобил бел1ир бок1воч1игу, жиб - жиб лъин ч1ирч1идир бик1водду, магьардул бекъудду. Ч1егуло боцци ссурдду йолинно йок1водду Наф-Нафол1и милкилхо.

Боц1о бехуду ссурдир бик1водду зологу беч1ухвол галилихъи. Онщигу гьегелдди Ниф-Нифол1и мигъуллассигъиб квач1а риччиду мич1игу реккудду, амма гьеделдди энл1и ригьилла рущидду гьегерлореху, кволъило ххеххи гьеллидду. Боц1удило ххеххилъир игьидду. Гьегелл1и бужур бик1водду, гьинжъерл1я бошул энч1укку йорч1унноссягъодду. 

Амма гьегеллълъий гьинжъелло икъбал лъич1игу.

Бошул бурддугвагу йолондду инчилил1и решуч1у л1еруккуло, гьегелч1у гъгъвобдилоч1игу. Боц1о бехуккудду ссордурилореху, булондду инчилил1и решула гьила баходду, энногу гьило инчилло гъурдду. Себ беща инчи гьегелч1у гьарк1обач1у бокьу баходду. Боц1уч1у гьоннолула бич1ч1идду беч1ухва пуши.

Ниф-Нифло Нуф-Нуфло гьегеб заман йит1олгуло ти, йоч1оддуло ти Наф-Нафол1и милкилхо гьеллидду ехъодду.

Боццуди ел1елтадду гьегейил гьинни. Пагъгъирол бошулибо сирдироди себгуло дан гьит1инну билддич1игу. Гьегейил ет1онгуч1игу караватуйо гьикьуло йугъгъвондду, гьегелълъу екъащидду. Наф-Нафобо ххеххигу бич1ч1уннидду гьегелич1у бехуду боц1о ссурдибгъиб. Амма гьегеб т1ирило сирду дан бик1воч1игу энл1игу гьинц1олл1и милкилч1у гьину. Гьегелдди ххеххи л1ут1иллохъи гьинц1ц1у дащидду, мок1вола гьогъгъуло бик1водду, къордду кеч1и къордир абжадду:

Дунялла себгуло чондди,

Ссигьир чондди, сирдирлъирлогусси чондди,

Архинносся гьонор гьинц1ц1у.

Гьонор гьинц1ц1у, гьонор гьинц1ц1у! – гъодду.


Амма гьигир минути гьинц1ц1у т1ик1ешодду.

- Эмигъил т1ик1ела? – гъодду парагъгъати лъоч1ч1удола рац1ц1индду Наф-Нафоди.

- Архон рет1он ретадду! – гъодду боц1ул1и риши рет1он анлъидду.

- Гьелддуде бик1во! Архинну рок1воллало ссу! – гъодду къваку рет1онола жъаваб иччидду Наф-Нафоди.

- Гьа, гьелддуле! Бещол йок1вобулреху! Гьинжъер ден икуння лъобулгулло сору!

- Гьал гьагъгъобреху! – гъодду жъаваб иччидду гьинц1ц1улч1у бокьукку Наф-Нафоди, энл1игу мок1волакку зудило бич1ч1ич1игу. Гьегеллълъибо ц1инно бик1водду, беща гьинц1обал1и милкилч1у гьину эннийгу т1ирило сирдирлъир ссубгъиб.

Гьербигьи боц1уди энлълъибогу гьинни кьанни бигьугу гьавалодду пудидду билддирохъиба. Амма гьегелдди эбигъгъва пудиболло, себгуло гьоч1о мич1ило гьинц1о бик1воблълъуккуло бегъергъач1игу.

Боц1о бещи бигъгъороди хъвой лъидду.

Милки зуди бигъидду бик1водду хъалагвагу. Гьербигьи боц1о гьинц1ц1у гьанк1ела  абжадду. Амма гьинц1ц1уло регъергъач1игу. Боц1о ссимло бигъгъодду абжадду мулъобахъи къеннадул хъелхъейо, къеннадул игьиддуссол гьинц1обил къвардир, амма гьегелдди энл1олгу мулъобилло бохъонлъидду, солиболло роч1оллъидду. Чолтобло ссимкъуло боц1уй лек1у иду дан беккуч1игу, энхогу ишба буломорссугу. Амма гьегелълъу гьегелдди мияр гьирц1олъибригьи, гьегелл1и гьарк1у баходду ломласси беч1ухва гъгъаб пешиллол1и къалиллола.

- Гьагьа! Гьелъеб къалиллохъикку бул1идя ден милкиллолади гьинни! – гъодду бергьандду боц1о. Гьегеб мащхъиллогу рохондду ломлолореху, гьант1ик1а т1аммидду. Милкилч1у гьину щимкъудду бик1водду. - «Ден экьило икуння желъал ц1ив ххунт1ул1и бошул1и рикьи!» – гъоддуло гьит1ондду, эннагу миц1ц1ило к1к1вабдду, боц1о къалилади гьинни бул1идду.

Амма гьегеб къалилакку гьикьу бул1ирссиригьи, бошулибо шир-шири анлъидду. Уххиллол1и лалулло лали гъурдир абжарбигьи, ц1ц1удур Наф-Наф ххеххи бехуду бехъодду гьегеб данч1у. Гьегеб гьеллидду булондду ц1ала охвонадосси уххиллохо л1ердилореху, гьилакку лала рухидду.

- Ходирбу, гьобаро ищихо! – гъодду гьит1ондду боц1ухъиххардду Наф-Нафоди, онщило энл1олгу йоццибахъи гьарк1у къик1уннолдду; Ниф-Нифло Нуф-Нуфло гьинжъер зологуло парагъгъатол лъидду, ергьандду елълъогужа ч1он йок1водду эннил1игу ц1ц1удур къваку боццуло.

Бошул бигьуригьи йогъиду юк1уч1игу. 

Лали бухидя гьек1вагвагу, лали беч1едирло лъидду, боц1о бадди бит1и охвонадосси лълъенл1и ил1у баходду.

Гьегелл1ол гьарк1обил гьоннолуло гьило богъгъодду, ибгу михи зуди ригъидду.

Къордду бек1улидду оххвом лълъенди ц1атолъиб боц1о, бурддугвагу булондду къалилхъикку бехудбадигу ломло, гъурдду гьегеллакку гьогъгъоллолореху, богъгъоц1угу мияр гьикьулогу гирдило бич1ч1идду, энл1игу мигъерч1ула гьилало бик1водду, дащиддусси гьинц1ц1улч1у л1еруккуло булонду, гьеллидду решл1и лъибдду.

Лъобгуло боцци, лъобгу мич1и ххунт1ул1и боши, гьегелч1у ехудуло гьарч1ондду, ергьандду йок1водду, эннидигу бигьадохъи ссимкъу хъачагъи сирдолъирохъи.

Онщило гьегейил айжадду эннил1игу рок1во лело кеч1и къордирадо:


Ахьал дунял ссордиболло, 

Ссордиболло, ссордиболло,

Гьолч1у ч1агво милки бисинносся,

Бисинносся, бисинносся!

Дунялла себгуло чондди,

Ссигьир чондди, сирдирлъирлогусси чондди,

Архинносся гьонор гьинц1ц1у.

Гьонор гьинц1ц1у, гьонор гьинц1ц1у!


Боц1о рещл1икку онщигуло,

онщигуло, онщигуло,

Бехудбади бишидосся гьоба ил1ихо,

Гьоба ил1ихо, гьоба ил1ихо! – гъодду.

Гьигиб ригьиллакку лъобгуло боцци абжадду рокъидду яхуннир себ  милкилч1у гьину.

Гьигиб бигъи ищибо ц1иння ибгу дан лъобгу мич1и ххунт1ул1и бошиллол1и гьакъилл1и – Ниф-Нифло, Нуф-Нуфло, Наф-Нафлогъоддуссол.

